
Talba

MINUTI

THE CHAIRMAN (Onor. George Pullicino, Ministru għall-Affarijiet Rurali u Ambjent):  Qabel xejn nixtieq nirringrazzja lill-Membri tal-Kumitat Permanenti għall-Ippjanar ta’ l-Iżvilupp li qed jattendu għal din il-laqgħa.  

Nibda billi nistaqsi jekk hemmx oġġezzjoni min-naħa tal-Membri tal-Kumitat - nifhem li diġa` hemm l-approvazzjoni min-naħa tal-whips taż-żewġ naħat - sabiex ikun hemm ġbid ta' filmat li jsir biss għall-ewwel ftit minuti tal-kumitat u li mbagħad il-media tirtira kif mitluba mill-kumitat.  Qed ngħid "il-media" għal dak li għandu x'jaqsam ma' ġbid ta' filmati mhux ovvjament ir-reporters.

  ONOR. JOE MIZZI:  Mr Chairman, peress li hemm xi stazzjonijiet li se jaslu daqsxejn tard, xtaqt li x'ħin jaslu jkunu jistgħu jiffilmjaw għal ftit minuti.  Għax hemm min ġie nfurmat tard, peress li saret talba tard, u allura se jaslu tard.

  THE CHAIRMAN:  Jiena nifhem li l-Membri tal-Kumitat m'għandhomx oġġezzjoni għal dan.  Allura nitlob lill-membri tal-media viżiva sabiex jidħlu jiġbdu l-filmat għal ftit minuti.

Qabel ma nibdew id-diskussjoni dwar l-item li għandna fuq l-aġenda llum nistaqsi jekk il-Minuti ta’ l-aħħar laqgħa jistgħux jiġu approvati.  

Il-Minuti ta’ Laqgħa Nru.4 li saret fid-19 ta’ Ottubru, 2005  ġew konfermati.

RIZOLUZZJONI DWAR IR-REVIŻJONI PARZJALI TAL-PJAN TA' STRUTTURA
  THE CHAIRMAN: Nibdew id-diskussjoni dwar ir-riżoluzzjoni mqiegħda quddiemna.  Nassumi li kulħadd għandu kopja ta' din ir-riżoluzzjoni li tqassmet anke għall-fini ta' l-avviż ta' din il-laqgħa u qed nassumi wkoll li l-Membri kollha għandhom kopja ta' dan il-volum li jissejjaħ "Pjani Lokali Razzjonalizzazzjoni tal-Konfini għall-Iżvilupp" kif ukoll kopja ta' dokument li poġġejt fuq il-mejda tal-Kamra llum li fih mapped it-talbiet kollha li saru fil-proċess kemm tal-pjani lokali kif ukoll tar-razzjonalizzazzjoni tal-konfini ta' l-iżvilupp.  Apparti dan poġġejt ukoll fuq il-mejda tal-Kamra d-dokument kollu bis-sottomissjonijiet kollha li kien hemm waqt il-proċess.   

Jekk kull Membru għandu dawn id-dokumenti nipproċedi sabiex nistaqsi lill-Membri tal-Kumitat jekk effettivament hemmx kummenti x'jagħmlu fuq ir-riżoluzzjoni marbuta mal-proposti li hawn għall-inklużjoni ta' l-artijiet skond il-proċess stipulat fil-liġi għar-reviżjoni parzjali tal-pjan ta' struttura. 

L-Onor. Charles Buhagiar.

  ONOR. CHARLES BUHAGIAR:  Mr Chairman, naħseb li dan il-kumitat għandu l-inkarigu li jiskrutinja mhux biss the end result, li huma dawn il-pjanti li għandna quddiemna hawnhekk illum, imma nagħmlu ċertu skrutinju wkoll dwar kif wasalna għal dawn il-pjanti.  

Issa milli nista' nifhem, kien hemm tliet proċessi li permezz tagħhom wasalna għad-dokument finali.  L-ewwel kien hemm il-proċess tal-local plans fejn fihom ġew ippubblikati l-local plans, saret il-public consultation u sal-lum, għallinqas safejn naf jiena, tnejn biss ġew approvati uffiċjalment minn dawn il-local plans, għandna ħamsa għadhom m'humiex approvati, u dawn il-local plans identifikaw artijiet li setgħu jiġu nklużi fil-boundaries, kien hemm il-proċess l-ieħor imbagħad li għamel il-gvern permezz ta' kriterji tal-Kabinett, li identifika artijiet li wkoll ġew inklużi f’dan l-eżerċizzju, imbagħad kien hemm il-public consultations fuq dak il-proċess u mill-public consultations saru u ma nafx kemm il-emenda saret, xi 11-il waħda, appendices għal dak li kien sar qabel.

Issa dawn il-proċessi mhux kollha huma bbażati fuq l-istess kriterji u allura d-domanda tiegħi, Mr Chairman, u forsi jirrisponduha l-esperti tal-MEPA hija:  Kif kien il-proċess tal-local plans biex ġew identifikati areas li mbagħad ġew inklużi f'dan id-dokument li għandna quddiemna?

  THE CHAIRMAN: Naħseb huwa ċar il-proċess kif kien, jiġifieri definizzjoni ta' kif sar naħseb li għadek kif għedtha inti stess, Onor. Buhagiar; kellek il-proċess tal-pjani lokali fejn id-dokumenti ħarġu għall-konsultazzjoni pubblika u kien hemm l-input fuqhom, imbagħad il-Kabinett, għal raġunijiet ta' konsistenza u biex jiġu ndirizzati darba għal dejjem il-pockets, ta kriterji lill-MEPA li mbagħad abbażi tagħhom interpretat mit-talbiet li kien hemm, liema għandu effettivament jidħol jew le. U dak huwa d-dokument li għandna llum.

  ONOR. CHARLES BUHAGIAR:  Il-kriterji li mxiet fuqhom il-MEPA, biex inkludew artijiet fil-local plan, li huma kriterji differenti kif qed tgħid inti minn dak li għażel il-Kabinett, x'kienu?

  THE CHAIRMAN:  Li naf jiena huwa li effettivament meta l-MEPA ħarġet id-dokumenti għall-konsultazzjoni pubblika, f'kull dokument fejn il-MEPA effettivament indikat kien hemm ir-raġunijiet – mhux qed nitkellem  fuq kriterji - f'dawk il-pjani lokali u l-gvern deherlu li għandhom jingħataw kriterji li abbażi tagħhom irid ikun hemm definizzjoni ċara ta' effettivament x'għandu jidħol bħala pocket jew le.

  ONOR. TONIO BORG (Viċi Prim Ministru u Ministru għall-Ġustizzja u Intern):  Tajjeb ikollna l-informazzjoni ħalli nibdew nidħlu fl-atmosfera tagħha, pero` jkun aktar prattiku li kieku wieħed jgħid:  Isma', minn dawn il-pjanti li ġew eżaminati, hemm xi ħaġa li ma tagħmilx sens mil-lat ta' ppjanar, per eżempju, u allura trid tinqala'?  Jew inkella jista’ jingħad bil-maqlub; jiġifieri li s-sens ta' l-ippjanar jindika li art għandha tkun tajba għal żvilupp.  U żvilupp mhux neċessarjament tagħmel li trid biha għax ikun żvilupp imbagħad regolat b'ċerti kriterji li tgħid, per eżempju, industrijali jew residenzjali, imma aħna m’aħniex se nidħlu fiz-zoning.  Għaliex huwa hemm li mbagħad jista' wieħed iwieġeb domandi bħal:  Din għaliex daħlet?  X'kien il-kriterju li bih daħlet?  Għax inkella ma nispiċċaw qatt u nagħmlu eżerċizzju ftit aridu u pedantiku.  

Jien naħseb li aħna rajna dawn id-dokumenti, kemm l-esperti li rawhom, hemm il-kriterji tal-Kabinett li ħarġu fil-pubbliku.  Tant hu veru li min deherlu li kien applika u jaqa’ taħt il-kriterji tal-Kabinett kellu żmien sat-23 ta' Ġunju biex jagħmel l-ilment tiegħu u l-MEPA meta rathom, kien hemm affarijiet fejn daħlet u kien hemm affarijiet fejn ma daħlitx, imbagħad fl-aħħar mill-aħħar huwa dan il-kumitat li jiddeċiedi.

Jien m'iniex qed ngħid li m'għamilx sew l-Onor. Buhagiar li għamel dawn id-domandi għax ried ikun jaf għax kien hemm żewġ proċessi qisu, imma qed nipprova nissuġġerixxi metodu iktar prattiku.  Jien qed ngħid li hemm proċess tal-MEPA, tal-local plans, li ilu sejjer prattikament minn mindu twaqqfet il-MEPA , fil-fatt hemm xi art f’Marsaxlokk fejn il-MEPA qalet li tista’ tinbena fl-1995 u issa diġa` qegħdin fl-2006.  Jiġifieri mhux kollha huma tal-Kabinett imma kien hemm kriterji tal-Kabinett kif applikati mill-MEPA, jiġifieri mhux il-Kabinett qal li din tidħol jew ma tidħolx imma għamel kriterji u applikathom il-MEPA.   

U jista' jkun li aħna f'moħħna rreġistrajna ċerti affarijiet fejn ngħidu:  Din kif daħlet? Din kif ma daħlitx?  U napplikawha minn  dan il-lat prammatiku.

  THE CHAIRMAN:  Jekk tippermettili, biex inkunu ċari anke għar-risposta li tajt, ovvjament jiena nifhem li l-eżerċizzju li għamlet il-MEPA fil-proċess tal-pjani lokali ġej mill-fatt li dan il-Parlament fl-1989 approva skemi temporanji ta' l-iżvilupp.  U meta dan il-Parlament approvahom, kien ċar li dak il-pjan regolatur, kif jissejjaħ, għal skemi temporanji, dejjem kien maħsub li dawk ġew approvati wara eżerċizzju ta' malajr li kien sar sabiex il-konfini li kien hemm qabel, li kienu estensivi ħafna, jiġu magħluqa u dejjem kien hemm l-understanding li permezz tal-proċess tal-pjani lokali, dak li ma ġiex definit għall-aħħar fl-għeluq tal-konfini bil-proċess tal-pjan regolatur, jiġi ndirizzat permezz tal-pjani lokali.

Il-gvern ħalla lill-MEPA tindirizzah hi permezz tal-pjani lokali biex tasal biex tiddefinixxi l-konfini, il-MEPA effettivament indikat 46% minn dak li għandha quddiemha artijiet bi proposta biex jidħlu fir-reviżjoni ta' pjan ta' struttura, hawnhekk quddiemna, sakemm il-MEPA għamlet dak il-proċess, ħadd ma kien qed jistaqsi fuq liema kriterji kienu qegħdin jidħlu għax kienu fil-pjani lokali ndikati.  

Il-gvern deherlu li aktar milli jsir biss il-proċess tal-pjani lokali b'mod ġenerali bħala diskussjoni, ikun tajjeb li għal raġunijiet ta' konsistenza jkun hemm kriterji ċari ppubblikati li jingħataw ħalli mbagħad ikun hemm deċiżjoni finali ta' kif ikunu magħluqa l-konfini temporanji li dan il-parlament approva fl-1989 abbażi ta' dawk.

  ONOR. CHARLES BUHAGIAR:  Ħalli nerġa' mmur lura fuq dan il-punt.  Kien hemm mod kif approvat il-MEPA x'għandu jiġi nkluż bħala estensjoni tal-boundaries fil-pjani lokali u kien hemm kriterji differenti li għamel il-gvern biex jagħmel l-extensions.  U l-mistoqsija tiegħi hija two-fold.  L-ewwelnett, peress li l-pjani lokali saru taħt uffiċjali differenti, meta ġew biex jaraw liema art għandha tkun proposta għall-extensions, dawn kollha mxew fuq l-istess kriterji?  Jew kien hemm min mexa' mod u kien hemm min mexa' mod ieħor?   Dik waħda.

Il-kriterji tal-pjani lokali huma differenti mill-kriterji li japplika l-gvern.  Issa, aħna qed ngħidu:  Isma', għidulna ftit x'inhuma l-kriterji tal-local plans.    

  THE CHAIRMAN: Il-Ministru Gatt.

ONOR. AUSTIN GATT (Ministru għall-Investiment, Industrija u Teknoloġija ta' l-Informazzjoni):  Biex ma nibqgħux nitkellmu at cross purposes u naħseb anke biex nirradikaw ftit x'inhi l-funzjoni ta' dan il-kumitat.  Dan il-kumitat, bl-iStanding Orders tal-parlament għandu mozzjoni quddiemu, m'għandu xejn ħlief il-mozzjoni.  Ma naħsibx li nistgħu nallargaw l-ambitu kollu barra mill-mozzjoni li għandu.

Issa l-istanding orders jirregolaw kif dik il-mozzjoni għandha tiġi diskussa u determinata.  Jekk hawnhekk naqblu fuq il-mozzjoni, allura m'hemmx għalfejn issir id-diskussjoni fil-full house, jekk aħna ma naqblux fuq il-mozzjoni, allura rridu mmorru l-full house.  Mal-mozzjoni, jiġifieri mad-diċitura tal-mozzjoni, hemm dokument li huwa pubbliku u li għandhom il-membri kollha.  Dak id-dokument ġie mfassal għaliex speċifikatament dikjarat mill-MEPA fuq il-kriterji sottomessi mill-Kabinett għax hekk tgħid il-liġi; il-Ministru jagħmel planning statement, il-planning statement tiegħu kien skond il-kriterji li huma pubbliċi, il-MEPA applikat dawk il-kriterji u ħarġu l-pjanti.  Wara li ħarġu l-pjanti, sar perijodu,  skond il-liġi, ta' konsultazzjoni u l-MEPA wara dak il-perijodu ta' konsultazzjoni, mal-pjanti oriġinali żiedet xi pjanti oħra li hawnhekk huma murija bħala appendiċi.  Dawn huma fatti kontestati, m'hemmx x'tiċċaqlaq magħhom.  X'ġara qabel fil-local plans jew fl-istructure plans jew f'diversi development briefs, vis-a-vis din il-mozzjoni, m'għandhom l-ebda status għax il-pjanti, mhux l-appendiċi biex niftehmu, sottomessi jridu jkunu skond il-kriterju magħmul fil-planning statement tal-Kabinett.  Dak huwa l-kriterju biss.  Hawnhekk ma jien  qed ngħid xejn ġdid, qed nagħmel statement ta' fatti kif inhuma, kif inhi l-liġi.

Jiġifieri jiena naħseb li l-funzjoni ta' dan il-kumitat huwa li jara l-mozzjoni u jgħid: Isma', din il-mozzjoni lili bħala  membru tal-kumitat togħġobni jew ma togħġobnix?  L-argument m'huwiex test ta' kriterji.  Aħna, bħala parlament, nistgħu ntajru kollox barra mit-tieqa jekk irridu u teknikament nistgħu lanqas nagħtu kas il-MEPA għax il-parlament huwa sovran u jista' jagħmel li jrid.  Jiġifieri m'huwiex test hawnhekk ta’ eżami imma test biss li għandna mozzjoni quddiemna li qed tgħid:  Wara li sar dan il-proċess, għandna dawn il-pjanti.  Dawn il-pjanti huma aċċettabbli jew le?  Jiena naħseb li hawn irridu narġinaw id-diskussjoni għax inkella ma naslu qatt.

  THE CHAIRMAN:  Grazzi.  Naqbel fid-direzzjoni ġenerali imma tajjeb nikkostataw anke dak li għadu kemm qal l-Onor. Buhagiar, li minnu joħroġ punt importanti, li wassal lill-gvern biex effettivament jagħti kriterji ħalli jkunu ndirizzati l-konfini, proprju għax mill-1993 ‘il hawn, kull pjan lokali ħadem fuqu team kważi differenti, kull wieħed minnhom, meta inti tara u meta rajna aħna bħala gvern il-pjani lokali li ħarġu, jekk inti tikkompara x'kienet qed tindika l-MEPA fil-pjan lokali ta' Birżebbuġa u Marsaxlokk, diġa` approvat fil-1995, bħala inklużjoni għar-reviżjoni parzjali ta' pjan ta' struttura u tara dokumenti oħrajn ta' pjani lokali li ħarġet il-MEPA, bilfors il-konklużjoni tasal għal dak li kien qed jimplika l-Onor. Buhagiar, illi ma kienx hemm kriterji li effettivament jispinġu biex ikollok riga komuni.  U allura proprju għalhekk li l-gvern qal:  Jiena nifhem il-konsiderazzjonijiet tal-MEPA fil-pjan lokali imma dak m'huwiex biżżejjed u jekk irridu ntemmu l-proċess kollu tal-pjani lokali, u magħhom il-konfini ta' l-iżvilupp -  għax kuntrarjament għal dak li jaħsbu n-nies b'mod ġenerali l-pjani lokali m'humiex sempliċement id-delineazzjoni tal-konfini ta' l-iżvilupp imma d-dokument imur ħafna aktar minn dak, anke biex ngħalqu l-pjani lokali kollha u l-konfini tagħhom - allura jkun aħjar li jkun hemm kriterji ċari li l-gvern iddefinixxa, għamilhom pubbliċi u għaddihom lill-MEPA li mbagħad ġiet mitluba li abbażi ta' dawk il-kriterji tinterpreta mit-talbiet li kien hemm, liema effettivament jikkwalika b'dawk il-kriterji u liema le.

  ONOR. CHARLES BUHAGIAR:  Ħalli nipprova nifhem x'qed jingħad.  Jiġifieri l-MEPA għamlet seba' pjani lokali.  Milli nista' nifhem u minn dak li qed tgħid int, Mr Chairman, il-kriterji li ntużaw mill-MEPA biex jagħmlu l-pjani lokali kienu differenti fuq kull pjan, cioe' ma kienx hemm unifying criteria fuqhom kollha, ejja ngħidu hekk.  B'konsegwenza t'hekk, peress li ma kienx hemm unifying criteria fuqhom kollha, kien hemm artijiet li l-MEPA pproponiet li tidħol fi żvilupp għal raġuni waħda, fi pjan wieħed, u artijiet li ġew proposed għall-inclusion għal raġunijiet oħrajn fi pjan ieħor.  Qed nifhem tajjeb, hekk qed ngħidu?  Allura għalhekk id-domanda tiegħi:  F'dawn it-13-il sena li l-MEPA kienet wed tagħmel pjani lokali ..?  Jekk inkun jiena planner, l-ewwel ħaġa li nagħmel niffissa l-kriterji u jkunu validi l-istess għal kullimkien u mhux ngħid għal Birżebbuġa ħa nuża kriterji mod u għal Għawdex differenti.  Ħalliha Għawdex, għax Għawdex inzerta hemm kriterji differenti ...  Jiġifieri jien ma nistax nifhem kif aħna għandna MEPA li suppost qed tagħmel l-ippjanar u m'hi qed tippjana xejn.  
  ONOR. RODERICK GALDES:  Xtaqt inżid ukoll li ta' min anke jsemmi li madwar 14-il sena ilu l-gvern kien ħa deċiżjoni li jibda jfassal pjani lokali.  Għal dan il-proċess niftakar kienu nġabu konsulenti minn barra li l-gvern anke ħallas it-tajjeb għalihom dak iż-żmien u kellhom jagħtuna direzzjoni ta' kif għandhom jitfasslu dawn il-pjani lokali.  Issa l-istrateġija ewlenija li kienet marbuta ma' kull pjani lokali, min fassalha?  Dawn il-konsulenti?  Il-MEPA?  Jew il-gvern innifsu ta' kif għandha tidħol l-art fl-iskema?  Ġaladarba kien hemm dan l-investiment - għax hawn qed nitkellmu dwar investiment ta' eluf kbar ta' liri, ta' nies li ġew investiti fil-MEPA biex suppost jgħallmuna kif nagħmlu l-pjani lokail - wara dawn il-15-il sena, qegħdin ngħidu li dan il-proċess falla kompletament u għalhekk kien hemm il-bżonn li l-gvern jintervjeni u jieħu d-deċiżjoni tal-Kabinett u jimponi fuq il-MEPA d-deċiżjoni tiegħu?  Jew inkella kien hemm anomaliji fil-pjani lokali li ħassew li għandhom jiġu ndirizzati?  

Issa jiena fuq dak li qal anke l-kollega tiegħi l-Onor. Austin Gatt, naħseb jiena naqbel li għandna nixtarru wkoll fuq bażi ġenerali d-deċiżjoni tal-Kabinett għaliex irrdu aktar informazzjoni.  Naħseb jiena ta' min nitolbu aktar informazzjoni biex naraw x'wassal lill-gvern sabiex jieħu din id-deċiżjoni.  Ifhimni esponenti tal-gvern, anke din il-ġimgħa stess, qalu li l-gvern b'dan il-proċess se jagħlaq il-konfini.  Meta inti tgħid li qed tagħlaq il-konfini, dan ifisser li għal dawn  il-15-il sena kulħadd seta' jibni kif irid, fejn irid fl-ODZ.  U qed jagħlaqhom issa.  Mentri mhux hekk, għax f'dawn il-15-il sena jekk inti tmur tapplika f’ODZ, ma kienux se jagħtuk permess, allura se tiftaħ il-konfini mhux se tagħlaq.  Jiġifieri hemm din l-informazzjoni li tajjeb anke nieħdu aktar dettall fuqha ħalli naraw x'wassal biex il-gvern mexa fuq din l-istrateġija u x'deċiżjoni ovvjament wasal għaliha wkoll.

  THE CHAIRMAN:  L-ewwel ħaġa nikkoreġik.  Il-konsulenti li kellha l-MEPA li kienu ffinanzjati minn fondi Ewropej ma kienux għal pjani lokali imma kienu għall-pjan ta' struttura li l-Parlament approva fl-1992.  (Interruzzjonijiet)  Le, Onor. Galdes.  Ġaladarba ġie approvat il-pjan ta' struttura mbagħad beda l-proċess fuq il-pjani lokali, tant hu hekk li l-proċess fuq il-pjani lokali nbeda fl-1993.  

Biex nagħmluha ċara, meta l-pjan ta' struttura ġie approvat mill-Parlament, il-konfini temporanji ta' l-iżvilupp ġew addottati bħala dawk il-konfini li fuqhom timxi l-MEPA.  Mela allura meta aħna bħala gvern nagħmlu statement ngħalqu l-konfini, ifisser li l-konfini temporanji li ġew stabbiliti fl-1989, addottati fil-pjan ta' struttura fl-1992 bħala konfini temporanji jingħalqu, ifisser li jiġu permanenti.  M'humiex permanenti llum, huma temporanji, addottahom il-pjan ta' struttura bħala konfini temporanji u fil-proċess tal-pjani lokali kellhom jingħataw definizzjoni permanenti.  U dak huwa parti mill-proċess tal-pjani lokali.  U dak li effettivament huwa għaddej.  

Jiġifieri jekk issa dan il-kumitat tal-Kamra se jibda jiddiskuti wkoll l-iżvolġiment storiku, naħseb li hemm ħafna x'wieħed jiddiskuti fuq l-iżvolġiment storiku nkluż il-proċess li kellu japprova dan il-parlament u għalfejn kellu japprova dan il-Parlament fl-1989, għalfejn kien sar dak l-eżerċizzju ta' malajr biex titwaqqaf l-emoraġija fit-teħid ta' art agrikola għal skopijiet ta' bini f'pajjiżna.  Jien ma naħsibx li din id-diskussjoni se twassalna biex niffokaw fuq id-deċiżjoni li għandna llum jekk se nibqgħu niddiskutu dak li effettivament ġara fil-passat.  Jekk irridu niddiskutu l-iżvolġiment storiku għallinqas nispera li l-Membri jkollhom il-fatti korretti.

  ONOR. CHARLES BUHAGIAR: Jiena naqbel miegħek, Mr Chairman, li l-iskop tal-lum mhux li nagħmlu diskussjoni fuq il-parti ...  (Interruzzjonijiet)  Fil-plenarju għandha ssir hemmhekk, pero` naħseb li jekk aħna se nikkonsidraw dan li għandna quddiemna rridu nifhmu sewwa l-kriterji li ntużaw biex naslu għal dawn il-konklużjonijiet.  Għax jien kif se niġġudika pjanta jekk il-kriterji lanqas huma ċari f'moħħi?  (Interruzzjonijiet)  Mhux nafuhom, nafu x'inhuma, nittama li xi ħadd jispjegahom.  Imma ma wasalniex hemm għadna lanqas.  

Aħna għalissa qegħdin ngħidu:  Isma', il-local plans li għamlet il-MEPA, għallinqas qed nifhem jiena, dak li pproponiet fil-local plans il-MEPA ġew inklużi hawnhekk.  Issa l-mistoqsija tiegħi hija din nerġa' għax ma rrispondejtuhiex:   Li pproponiet il-MEPA fil-local plans kollu ġie nkluż hawnhekk jew inkella dawk biss li huma konformi mal-kriterji tal-Kabinett?

  THE CHAIRMAN:  Le, ġie nkluż kulma l-MEPA fil-pjani lokali kienet identifikat bħala artijiet li effettivament għandhom ikunu proposti għar-reviżjoni tal-pjan ta' struttura, anke jekk parzjali u nfatti d-dokument innifsu huwa dokument li fejn hemm parcels ta' art identifikati bl-oranġo huma l-parcels li l-MEPA kienet diġa` indikat fil-pjani lokali, filwaqt li dak indikat bl-aħdar huwa dak li mit-traduzzjoni tal-kriterji li ta l-Kabinett, ġew inklużi.

Biex nagħmilha aktar ċara, wieħed irid jagħmilha bl-aktar mod ċar li 46% minn dawk il-parcels li qed jiġu ndikati hawnhekk għar-reviżjoni parzjali tal-pjan ta' struttura, effettivament kienu diġa` indikati mill-MEPA.  Il-gvern intervjena biss wara li l-MEPA ħarġet is-seba' pjani lokali u qal:  Grazzi ta' dan l-eżerċizzju, jidhrilha li m'huwiex komplet, jekk irridu niddefinixxu b'mod sħiħ il-konfini, jidhrilna li għandu jkun hemm dawn il-kriterji u dak li l-Kabinett effettivament għamel.  Ma tefax mit-tieqa dak li għamlet il-MEPA, ħa dak li għamlet il-MEPA u qal li għandu jkun hemm definizzjoni iktar ċara u dik id-definizzjoni iktar ċara ta permezz tal-kriterji.  Imma l-Kabinett ma qalx lill-MEPA:  Armi dak li inti għamilt matul is-snin u wara l-konsultazzjoni kollha pubblika li saret f'dak il-proċess.

  ONOR. CHARLES BUHAGIAR:  Naħseb li qed niftehmu hekk.  Jiġifieri f'dawn il-pjanti li għandna quddiemna hawnhekk, hemm kemm dak kollu li l-MEPA qalet fil-local plans tagħha għandu jiġi nkluż fl-iskemi u mbagħad għandek dak li l-MEPA sabet li huwa konformi mal-kriterji tal-Kabinett.

Mela jiena korrett meta ngħid li għandna hawnhekk żewġ tipi ta' extensions ibbażati fuq kriterji differenti.  Għax kif qed ngħidu, il-kriterji tal-gvern mhux dejjem japplikaw għal extensions li pproponiet il-MEPA waqt reviżjoni tal-pjani lokali.  Korrett?  

  THE CHAIRMAN:  Jiddependi kif tħares lejha.  Fl-opinjoni tiegħi, il-kriterju huwa wieħed; li jkun hemm definizzjoni ċara tal-konfini ta' l-iżvilupp li sal-lum għadhom temporanji biex dawk il-konfini jiġu permanenti u definiti ben tajjeb.  Mela l-goal aħħari huwa li jkun hemm definizzjoni ċara bbażata fuq ippjanar tajjeb għall-konfini ta' l-iżvilupp.  

Abbażi ta' dak il-kriterju mxiet il-MEPA, meta l-MEPA lestiet il-proċess il-gvern qal:  Fl-opinjoni tagħna mhux kollox ġie ndirizzat f'dak li aħna konna qegħdin nittamaw li l-MEPA tindirizza in kwantu ta' pockets li huma maqbuda bi żvilupp.  U qal:  Dawn huma set ta' kriterji li għandhom iwasslu għall-għan aħħari li jkollok definizzjoni tajba tal-konfini. 

  ONOR. CHARLES BUHAGIAR:  Jiena dan l-argument kont nifhmu kieku s-set ta' kriterji li għamel il-gvern applikaw ukoll għal dak li għamlet il-MEPA fil-local plans.  Imma l-MEPA fil-local plans ma kellhiex dawn il-kriterji għaliex ma kenux ingħatawlha u allura mxiet bil-mod tagħha kif tagħmel local plans u identifikat hi dawk l-artijiet li kellhom jidħlu fl-iskemi.  Imbagħad milli nista' nifhem hemm minnhom dawn li lanqas huma konformi mal-kriterji tal-gvern u  allura sewwa qed ngħid li hawnhekk għandna artijiet ibbażati fuq kriterji differenti, kriterji li mpona jew issuġġerixxa l-gvern fuq il-MEPA u l-ebda kriterju mbagħad fil-mod kif inħaddmu l-local plans.  Mela l-MEPA biex ħarġet bil-46% damet 13-il sena biex ħarġet bl-extensions, 54% damet sitt ġimgħat, u biex il-gvern ħareġ bil-54% l-oħra, ma jidhirlekx li hemm xi ħaġa ħażina f’din l-istorja?

  THE CHAIRMAN:  Il-mistoqsija li nagħmel lilek jien hija sempliċi ħafna.  Jekk qabel kien għaddej proċess biex ikun hemm definizzjoni tal-konfini ta' l-iżvilupp ibbażat fuq il-pjani lokali, allura taqbel jew ma taqbilx li l-gvern ta kriterji ċari biex kulħadd ikun jaf abbażi ta' xiex it-talba tiegħu ġiet irrifjutata jew le?  Għax sakemm il-proċess kien għaddej, il-mistoqsija jekk kienx hemm kriterju min-naħa tal-MEPA jew le, jidher ċar li ħadd ma kien qed jagħmilha, meta l-gvern bid-dritt li tagħtih il-liġi ta l-kriterji pubbliċi lill-MEPA, qamu l-mistoqsijiet.  Issa jien qed nifhem, Onor. Buhagiar, li bil-mod kif qed tiżvolġi l-argument, qed tagħti ġustifikazzjoni lill-gvern li ta l-kriterji.

  ONOR. CHARLES BUHAGIAR:  Se mai l-kriterji jmisshom ġew issettjati ħafna żmien ilu, imma apparti minn dan, m'huwiex dan l-argument.  

  THE CHAIRMAN:  Inkluż bejn l-1996 u l-1998 taħt amministrazzjoni Laburista.

  ONOR. CHARLES BUHAGIAR:  Mela le.  Imma l-argument mhux dak, l-argument huwa li fost il-kriterji li għażel il-gvern kienet, jekk niftakar sewwa - issa narawhom kollha waħda waħda - li jrid ikun xi ħadd li applika biex l-art tiegħu tidħol fl-iskema.  That's not a planning consideration.  X'jiġifieri?  Jekk hemm pocket ta' art li hu tajjeb biex jiġi żviluppat u s-sid ma jitlobx biex jidħol, allura ma jidħolx?  Jista’ s-sid ma jiżviluppahax imma ma jfissirx li ma jidħolx fl-iskema.

Meta l-MEPA għamlet l-local plans ma qagħditx tara jekk is-sid talabx jew le meta ħarġet id-draft local plans.  Jekk niftakar tajjeb jiena – u jien għexthom dawk iż-żmenijiet - il-MEPA rat il-villaġġ, ir-raħal, il-belt li  kienet u applikat il-policies tagħha biex waslet għal fejn għandu jkun hemm l-extensions, mingħajr ma saret talba mis-sidien.  Is-sidien għamlu t-talba wara meta saru l-public consultations.

  THE CHAIRMAN:  Żbaljat Onorevoli.  Għandek tkun taf li l-pjani lokali, anke qabel ma ħareġ id-dokument għall-konsultazzjoni pubblika, il-MEPA dejjem talbet biex isiru s-sottomossjonijiet. U dak l-abbozz tal-pjan lokali kien abbażi wkoll ta' sottomissjonijiet li kien hemm.  Apparti l-fatt - I stand to be corrected – li kull meta l-MEPA identifikat parcels ta' art biex ikunu nklużi fir-reviżjoni, l-informazzjoni li għandi hija li saru abbażi tat-talbiet li kien hemm fil-proċess.  

  ONOR. CHARLES BUHAGIAR:  Nistgħu nistaqsuha lill-esperti tal-MEPA din id-domanda?  Jien m'iniex informat li sar hekk.

  THE CHAIRMAN:  Bil-permess tal-Kumitat nitlob lill-Perit Frans Mallia jersaq magħna fuq il-mejda.  L-Onor. Buhagiar jista' jerġa’ jirrepeti d-domanda.

  ONOR. CHARLES BUHAGIAR:  Meta saru l-pjani lokali, dawn saru biss abbażi tar-requests li għamlu n-nies fuq artijiet li jidħlu fl-ischeme jew il-MEPA għamlet il-pjanijiet hi, imbagħad daħlet l-art u mbagħad saret il-consultation u mbagħad wara ttieħdet il-konsiderazzjoni tat-talbiet li saru min-nies?

 PERIT FRANS MALLIA (Unit Manager, Plan Making and Policy Devlopment Unit):  Ovvjament il-proċess kif inhu jew kif kontemplat mil-liġi għandu element qawwi ta' public participation, jiġifieri f'kull stadju tal-proċess, minn meta jibda l-proċess tal-pjan lokali sa meta jispiċċa, il-planning authority dak iż-żmien, għax kif għedna qabel il-pjanijiet lokali ilhom li nbdew u l-MEPA ġiet wara, tat dejjem waiting qawwi lil dak li ġie sottomess, sew fil-parti ta' qabel ma ħareġ l-abbozz, kif ukoll fil-parti ta' wara li joħroġ l-abbozz.  

Kif kulħadd jaf, sew fl-ewwel parti u sew fit-tieni parti, it-talbiet ikollhom wieghting qawwi f'dak li tipproponi l-MEPA.  Ma nafx jekk irrispondejtekx.

  ONOR. CHARLES BUHAGIAR:  Safejn taf int, kien hemm artijiet li ddaħħlu fil-local plans bħala extensions li ma ntalbux minn nies?

  PERIT FRANS MALLIA: Safejn naf jien, jekk mhux kollha, il-parti kbira minnhom kien hemm talbiet.  Jista' jkun hemm xi parcels li forsi ddaħħlu għal raġunijiet strateġiċi, per eżempju, infrastruttura jew affarijiet hekk.  

  ONOR. CHARLES BUHAGIAR:  Jiġifieri meta intom bħala MEPA - fuq il-local plans qed nitkellmu - tagħmlu l-local plans, taraw ir-raħal, taraw x'hemm infill sites, taraw fejn se jestendu u dan kollu, jiġifieri ma noqogħdux ngħidu għax dan is-sid ma applikax mhux se ndaħħluhielu, ma jagħmilx sens. L-ivżilupp ma jimxix hekk; l-iżvilupp jimxi bil-mod li jekk art għandha tidħol, tidħol imma jekk m'għandhiex tidħol ma tidħolx, hu min hu s-sid.  Mhux hekk?

  PERIT FRANS MALLIA:  Trid tarahom it-tnejn għax ma tistax tara waħda mingħajr l-oħra.  Għax, per eżempju, jekk għandek anke infrastruttura kultant, ikollok il-kunsilli lokali li m'humiex the man in the street imma għandhom ċertu weighting għax fil-fatt il-vantaġġ kbir li għandu l-proċess tal-konsultazzjoni lokali huwa dak li lilek se jagħtuk informazzjoni li inti ma jkollokx.  Jiġifieri dak huwa l-vantaġġ kbir tagħha.

  THE CHAIRMAN:  Jekk tippermettili, biex wieħed ikun ċar.  Pjani lokali ilhom cast in stone fil-liġi tagħna għal għaxar snin.  Dan ma jfissirx li kwalunkwe biċċa art li l-awtorita` regolatorja taħseb li għandha tidħol fiż-żoni ta' l-iżvilupp, neċessarjament tidħol issa.  Pjan lokali jiddefinixxi pjan għal għaxar snin.  Wara dawk l-għaxar snin infatti huwa eurolink system, li qabel ma jgħaddu l-għaxar snin ikollok diġa` il-proċess tar-reviżjoni ta' dak il-pjan lokali.  U rrid ngħid li din hija l-ewwel darba fl-istorja ta' pajjiżna fejn qed issir formulation ta' pjani lokali.  Issa dan il-pajjiż kien għadu m'għaddiex minn proċess ta' pjani lokali, kien għadda biss minn proċess ta' pjan ta' struttura li ħafna minnu sar bil-kontribuzzjoni ta' konsulenzi mħallsin minn fondi Ewropej, wara l-pjan ta' struttura mbagħad beda l-proċess tas-seba' pjani lokali minn personnel ta' l-awtorita' li huwa fil-maġġor parti tiegħu kollu persuni Maltin li jaħdmu ma' l-awtorita`.

Issa biex nispjega l-pożizzjoni anke tal-kriterju li ta l-gvern, iva aħna bħala gvern dehrilna li għandu jkun hemm konsiderazzjoni liema artijiet jidħlu jew le, jekk sarux talbiet fuqhom.  Għax jekk ma sarux talbiet min-nies fuq fil-perijodu - mhux qed nitkellmu fuq perijodu qasir ta' sitt ġimgħat – ta’ bejn l-1993 u l-2006, dak il-perijodu wieħed għandu jifhem li huwa twil biżżejjed biex min kellu jagħmel it-talbiet għamilhom, inkella tispiċċa ddaħħal fix-xena artijiet li fuqhom ma kienx hemm talbiet għall-iżvilupp.  Hemm ħażin għax hemm element qawwi nkella ta' spekulazzjoni ...  (Interruzzjonijiet)  Dażgur li għandek element qawwi ta' spekulazzjoni għax jekk ma tagħmilx hekk tispiċċa li inti jkollok nies li f'daqqa waħda jgħidu:  Mela issa għandna dawn il-kriterji, ħa nagħmlu t-talbiet.  U dehrilna, anke għax l-aġġustament ridnih li jkun limitat, għax spint mill-fatt li l-Kabinett huwa konxju li l-art li diġa` hemm fil-konfini ta' l-iżvilupp għall-ħteġijiet strateġiċi tal-pajjiż diġa` huma ndirizzati, ridna li l-aġġustament isir, l-anomaliji jingħalqu imma dak l-aġġustament ikun limitat ħalli wieħed ma jitfax art ġol-konfini ta' l-iżvilupp aktar milli neċessarjament hu meħtieġ biex jiġu ndirizzati l-anomaliji u dawk il-pockets li fl-eżerċizzju preliminari meta ġew stabbiliti l-konfini temporanji, għax dak l-eżerċizzju kien malajr, dik id-definizzjoni ma kenitx ingħatat.

  ONOR. RODERICK GALDES:  Fid-dawl taċ-ċifri li ssemmew fuq il-figura ta' kemm se ssir distinzjoni, issemmiet il-figura ta' 2.4% fil-bidu, meta beda l-proċess, tista' tagħtina spjega dettaljata dwar kif wasaltu għal din il-figura jekk hemm anke workings tal-gvern, tal-GIS, ta' kif suppost wasaltu għal din il-figura?

  ONOR. TONIO BORG:  Ħa nistaqsi domanda jiena wkoll.  U li kieku wieħed kellu japplika kriterju fiss anke għal dawk li ma applikawx, jiġifieri t-2.4% kemm kienet titla’?
  ONOR. RODERICK GALDES: Ma fhimtnix naħseb.  (Interruzzjonijiet)

 ONOR. TONIO BORG:  Imma d-domanda tiegħi hija - qed nieħu spunt minn dak li qal l-Onor. Buhagiar - li kieku kellna ngħidu:  Le, mhux skond min applika ...  Għax l-argument tal-Ministru kien li jekk ma applikax se nestendu fejn ħadd ma applika?  Jiġifieri m'hemmx it-talba biex tapplika.  Li kieku kellna napplikaw il-kriterji anke f'dawk l-areas fejn ma applikawx, ħlief dak li semma il-Perit Mallia dwar punti strateġiċi ta' infrastruttura, li kieku dak it-2.4% hemm kalkolu kemm kien jiżdied?  Kien isir 5% jew 6%?

  ONOR. CHARLES BUHAGIAR:  Il-punt huwa li fl-ebda liġi ta' l-ippjanar ma jgħidlek li huwa prinċipju ta' l-ippjanar li int iddaħħal fl-iskemi dawk l-artijiet li applikaw għalihom.  Jekk art għandha tidħol, tidħol, irrispettivament jekk tapplikax għaliha jew le …  (Interruzzjonijiet)  Imma allura għamilt il-kriterji ħżiena.  Tagħmilx dan il-kriterju, għamel ieħor!  Qed tifhem x'ridt ngħid?  Għamiltu kriterji ħżiena allura!  Għax jekk inti għamilt kriterji li taf li jekk se tapplikahom se ddaħħal iktar minn 2.4% jekk tapplikahom sewwa fuq kulħadd, m'għamiltux kriterji tajbin, għamiltuhom ħżiena.  You should have used other criteria!  Meta, bir-rispett kollu, il-local plans kienu qegħdin jagħmluhom il-MEPA, ma kienx hemm din il-firxa kollha.  46% tat-2.4% li żdiedu jiġu xi 1% jew 1.1% kienet.  (Interruzzjonijiet)  Dażgur li rridu niddiskutuh.  Ħafna huwa importanti għax dan huwa l-qofol tad-diskussjoni, jekk inti hux se ddaħħal biss lil min applika jew le.  Dan xi prinċipju ta' ppjanar hu?  L-ippjanar safejn naf jien isir bħalma qal tajjeb il-Perit Frans Mallia li rridu naraw jekk l-infrastruttura tiflaħx jew le, naraw l-ambjent, naraw dawn l-affarijiet kollha.  Iva, dawk tarahom!  Imma ta' min hi l-art jekk applikax jew le!  (Interruzzjonijiet

  ONOR. TONIO BORG:  Dan huwa punt importanti għax jiena għandi żewġ dokumenti.  Dokument minnhom, il-blu, huwa l-areas kollha fejn xi ħadd tefa' talba. Jekk nieħdu l-Munxar, l-isfar huwa kull fejn min applika.  Li kieku l-Munxar jirdoppja tliet darbiet, li kieku kellhom jintlaqgħu kollha dawn.  Issa x'ġara?  Hemm il-kriterji tal-Kabinett u anke dak li ġie deċiż fil-local plan, li kieku kellna aħna ngħidu li anke dawk li ma applikawx, jidħlu wkoll, jiena miżerjament qed ngħid, dak it-2.4% żgur jitla' għal 6% jew 7%.  Issa jiena qiegħed ngħid dan għax il-kritika hi li se tikber l-art daqs is-Siġġiewi kollha.  Probabbilment se jkollna nagħmlu s-Siġġiewi, Żebbuġ, Ħal Balzan, Ħ'Attard u Ħal-Lija, daqshekk.  Jiġifieri ma nistgħux fl-istess nifs li ngħidu:  X'għarukaza żdiedet daqs is-Siġġiewi kollha!  Ngħidu:  Għaliex ma ġewx inklużi wkoll dawk li ma applikawx?!  Jiġifieri issa r-raġuni kienet li regola importanti - għallinqas żgurissimu fuq dawk il-Kabinett - id-dubju jmur biex nikkontjenu mhux biex nestendu.  

  THE CHAIRMAN:  Naħseb aħjar nagħmlu dan il-punt ċar.  Minħabba li l-eżerċizzju li sar abbażi tal-kriterji huwa parti ntegrali mill-proċess tal-pjani lokali u mhux self standing jew separat, wieħed bilfors irid jieħu konjizzjoni tat-talbiet li saru fil-proċess tal-pjani lokali.  Issa bir-rispett kollu, naħseb li hemm kontradizzjoni bejn dak li qed jgħidu ż-żewġ esponenti ta' l-oppożizzjoni fuq dan il-Kumitat għax l-Onor. Galdes staqsa fuq il-persentaġġi ...  Jiena nirriferi wkoll għall-kitbiet li hu kiteb in kwantu ta' x'hemm fl-istate of the environment report u li huwa wkoll indirizzat fl-ewwel paġna tal-kriterji tal-gvern li qed jgħid:  Isma',  fil-konfini eżistenti, anke temporanji, hemm art biżżejjed imma minkejja dak, il-gvern ma jistax jinjora - u dan huwa wkoll imsemmi fil-kriterji - li l-għeluq tal-konfini ma jitteħidx in konsiderazzjoni l-aspett li jkunu ndirizzati l-anomaliji u dak il-gvern qal li hemm bżonn jiġi ndirizzat abbażi tat-talbiet li saru.  U għax hemm diġa` art biżżejjed, l-aġġustament tar-reviżjoni tal-pjan ta' struttura, għandu jkun wieħed limitat.  Dak huwa dan li jgħid il-kriterji tal-gvern.

Issa kieku wieħed kellu jieħu l-argument ta' l-Onor. Buhagiar, li inċidentalment huwa l-istess argument li għamel wieħed mill-korpi kostitwiti f'pajjiżna, il-GRTU, li fejn is-sezzjoni ta' l-iżviluppaturi qalet li effettivament wieħed kellu jieħu in konsiderazzjoni mhux biss it-talbiet li saru fil-proċess tal-pjan lokali imma t-talbiet kollha anke li saru fil-proċess ta' konsultazzjoni pubblika bbażati fuq il-kriterji tal-Kabinett, kieku wieħed kellu jieħu dak, allura l-aġġustament ma jkunx limitat kif ried li jkun il-gvern, imma kien ikun ħafna aktar liberali minn dak li ried il-gvern.  Jiġifieri naħseb li l-oppożizzjoni trid tiddeċiedi xi trid.  

U hawnhekk naħseb huwa l-punt ta' prinċipju li wieħed irid joħroġ f'din id-diskussjoni mill-bidu biex issa mmorru għal pjanta pjanta.  X'inhi d-direzzjoni li ż-żewġ esponenti ta' l-oppożizzjoni jixtiequ li dan il-Kumitat tal-Kamra jaddotta?  Sitwazzjoni kif impoġġija 'l quddiem mill-Onor. Galdes li ġaladarba hemm art biżżejjed fil-konfini eżistenti ma ssir l-ebda reviżjoni?  Jew inkella tiġi adottata l-pożizzjoni ta' l-Onor. Buhagiar li wieħed ma jimxix biss fuq it-talbiet li saru fil-proċess tal-pjani lokali imma l-kriterji jiġu wkoll applikati fuq it-talbiet kollha?  Jien naħseb li d-deċiżjoni, aktar milli l-oppożizzjoni trid iddur fuq il-gvern biex jispjega, naħseb li l-oppożizzjoni, jew iż-żewġ esponenti, hemm bżonn jiddeċiedu huma x'jaħsbu li għandha tkun il-pożizzjoni li se tadotta l-oppożizzjoni f'din il-Kamra ħalli issa nibdew niddiskutu dak illi qiegħed għad-deċiżjoni ta' din il-Kamra, jiġifieri li l-parcels ta' l-art indikati biex ikunu nklużi fir-reviżjoni ta' pjan ta' struttura, liema pjani dan il-kumitat se jaqbel magħhom jew se jeskludi jew se jdaħħal oħrajn biex imorru fil-plenarja ta' dan il-Parlament.  Naħseb li dik hija d-deċiżjoni u nitlob lin-naħa ta' l-oppożizzjoni tiċċara f'liema direzzjoni taħseb li dan il-Kumitat tal-Kamra għandu jmur, jekk imurx f'direzzjoni li ma jagħmel l-ebda reviżjoni għax hemm art biżżejjed, jew inkella jmur oltre dak li qed tipproponi n-naħa tal-gvern li l-aġġustament isir b'aġġustament limitat abbażi ta' dawn il-kriterji, applikati biss għat-talbiet li saru fil-proċess tal-pjani lokali. Nitlob lill-oppożizzjoni tiċċara l-pożizzjoni tagħha u tiddikjara quddiem dan il-kumitat liema pożizzjoni se tadotta ħalli dan il-kumitat ikun jaf x'inhi l-pożizzjoni tal-gvern u x'inhi l-pożizzjoni ta' l-oppożizzjoni.  Imma nitlob lill-oppożizzjoni tiegħu pożizzjoni koerenti, għallinqas għaliha nnifisha, għax dan il-kumitat huwa fformat bejn oppożizzjoni u gvern mhux biss bħala individwi eletti fil-Parlament.  Jien, bħala l-ministru responsabbli, poġġejt għan-naħa tal-gvern din ir-riżoluzzjoni, maqbula mill-Kabinett u issa naħseb li l-oppożizzjoni trid tiddikjara bl-aktar mod ċar x'inhi l-pożizzjoni tagħha.  Imma mbagħad wara li l-oppożizzjoni tiddikjara x'inhi l-pożizzjoni tagħha, immorru biex niddiskutu r-riżoluzzjoni kif proposta bil-pjanti li huma annessi ma' dik ir-riżoluzzjoni.

  ONOR. CHARLES BUHAGIAR:  Immorru biex niddiskutu riżoluzzjoni meta jkollna f'moħħna ċar kif saru l-affarijiet.  Aħna ma nistgħu niddiskutu l-ebda riżoluzzjoni jekk il-kriterji li ntużaw huma differenti għal-local plans u għall-mod kif għamel il-gvern, ippropona l-extensions.  Aħna li qegħdin ngħidu huwa dan:  Iva jew le, huwa prinċipju ta' ippjanar serju f'dan il-pajjiż u f’pajjiżi oħrajn li meta inti tkun qed tippjana ddaħħal biss dak li ssir talba għalih jew dak li suppost għandu jidħol?  Din li qegħdin ngħidu.

Issa, jekk inti ddaħħal dak kollu li suppost jidħol skond il-kriterji tiegħek u jirriżulta li jiġu 7%, kif qal il-Ministru Tonio Borg, allura l-kriterji m'humiex tajbin biżżejjed u huma liberali ħafna.  Hekk tfisser.  Il-kriterji huma liberali ħafna, dik li qegħdin ngħidu.  Għax inti ma tistax teskludi biċċa art mill-iżvilupp just because s-sid ta' l-art imsiefer, huwa emigrant.  Kellna ħafna bħal dawn il-każi.  Nies emigranti, għandhom artijiet, għandhom għelieqi li qegħdin infill u ma talabx dan għax m'huwiex qiegħed hawn Malta, allura ħallejnihielu barra. Kemm hi tajba din! Mela għax ma talabx, allura bil-liġijiet ta' l-ippjanar - issa teknikament qed nitħaddtu ...  Jiena ma nafx, hawnhekk għandna l-esperti tal-MEPA.  Jekk inti ma titlobx allura jfisser li m'hijiex tajba biex tinbena?  X'għandu x'taqsam!  Jew tajba jew m'hijiex tajba, irrispettivament minn ta' min hi! 

Issa punt ieħor.  Il-Ministru qal li l-local plans isiru għal għaxar snin imbagħad jiġu riveduti wara għaxar snin.  Tajjeb.  Imma allura l-local plans ipproponew li se ndaħħlu ċerta art fl-iskemi, hemm minnhom li saru aktar minn għaxar snin ilu, qed ngħidu li se ngħalqu l-boundaries permezz ta' dawn l-iskemi, allura ma jidhirx li hemm konflitt fiha din?  Kif se ngħalqu l-boundaries jekk il-local plans se nirriveduhom wara għaxar snin?

  THE CHAIRMAN:  Diġa` spjegajt.  Jingħalqu l-konfini jfisser li l-konfini temporanji li hemm illum isiru konfini permanenti abbażi tal-liġi ta' pajjiżna li tistabbilixxi li dawk il-konfini kif stipulati fi pjan lokali u jekk imorru ‘il hinn mill-pjan ta' struttura viġenti li għandna f'dan il-pajjiż, iridu jiġu għar-reviżjoni ta' pjan ta' struttura quddiem dan il-Parlament.  Dik hija l-mozzjoni li għandna.

Onor. Buhagiar, nerġa' niċċaralek għalfejn għandhom ikunu kkunsidrati biss dawk it-talbiet li saru.  Għax il-proċess huwa proċess integru wieħed, li huwa l-proċess tal-pjani lokali u allura wieħed irid jitkellem fuq it-talbiet li saru f'dak il-proċess.  Dan m'huwiex proċess detached, self standing, ad hoc, għalih, maqtugħ mill-proċess tal-pjani lokali imma huwa proċess wieħed u allura wieħed irid jieħu konjizzjoni tal-proċess tal-konsultazzjoni pubblika li sar u x'talbiet saru.

Naħseb iktar ċari minn hekk inkunu qegħdin biss nirrepetu lilna nfusna u naħseb li kellna biżżejjed diskussjoni ġenerali li tat perspettiva għal dan il-proċess. 

L-Onor. Galdes imbagħad l-Onor. Gatt.

  ONOR. RODERICK GALDES:  Mr Chairman, xtaqt inwieġeb għal dak li għedt inti ftit ilu, ċioe` fejn għedt li jiena diġa` iddikjarajt li għandna ma nagħmlux proċess ta' razzjonalizzazzjoni għaliex qed ngħidu li hemm art biżżejjed u allura nieqfu hemm.  Jien imkien m'għedt hekk, anzi pjuttost għedt li għandu jkun hemm proċess ta' razzjonalizzazzjoni li jkun ġust u trasparenti għal kulħadd.  Razzjonalizzazzjoni hija xi ħaġa kontinwa li ssir fil-pjani lokali.  Jien ma qbiltx għall-mod - u anke l-oppożizzjoni għamlet il-kritika tagħha u anke ħa nistaqsi lill-uffiċjali tal-MEPA jindikawlna jekk hux vera jew le - …   Veru li l-gvern għażel l-artijiet minn qabel ma beda dan il-proċess li sar issa?  Lill-MEPA qalilha:  Għandi dawn l-artijiet, daħħalhomli u mbagħad il-kumplament għażluhom skond il-kriterji li stabbilixxejna hawnhekk.  Għaldaqstant aħna ħassejna - u kelli nikkummenta fuq dan –  li ma jistax ikun hemm proċess trasparenti u ġust għal kulħadd meta l-gvern diġa` kien għażel l-artijiet minn qabel.

  THE CHAIRMAN:  Ħalli nagħmilha ċara għax dak huwa wkoll dak li hawn f'dan id-dokument li huwa pubbliku.  Il-gvern qal li “dawn” huma l-kriterji, imma għax il-gvern huwa konxju - kif inti konxju int - mit-talbiet li kien hemm, għax dawn it-talbiet huma pubbliċi, issa ġew compiled f'daqqa imma t-talbiet kollha huma pubbliċi.  Tant kienu pubbliċi li anke ħarġu fil-proċess ta' konsultazzjoni pubblika.  U l-gvern qal:  Iva, mit-talbiet li kien hemm, dawk li ma jikkwalifikawx skond il-kriterji li stabbilixxa, jidhirlu li hemm każijiet - u qalha pubblikament mhux staħba - li dawn m'humiex għal kollox jaqblu mal-kriterji imma l-gvern, kif għandu l-poter jagħmel bil-liġi, qal:  Nindika bl-aktar mod ċar, pubbliku u bil-miktub lill-MEPA.  Il-gvern għandu kull dritt jagħmel dan.  

  ONOR. RODERICK GALDES:  Jiġifieri hawnhekk qed nikkonfermaw li l-artijiet li kellhom iċ-ċans li jidħlu f'dan il-proċess hemm minnhom li l-gvern għażilhom minn qabel u daħħalhom.

  ONOR. TONIO BORG:  Inti mhux hekk għedt.  Inti għedt li l-gvern l-ewwel għażel l-artijiet u mbagħad fassal il-kriterji accordingly.

  ONOR. RODERICK GALDES:  Iva, hekk għamel. Il-joint office u l-land department għażlu l-artijiet minn qabel u ngħataw preferenza.

  ONOR. TONIO BORG:  Mela l-joint office u l-lands m'għandhomx id-dritt jagħmlu l-claims tagħhom?  

  ONOR. RODERICK GALDES:  Qatt ma kienet il-prattika.

  ONOR. TONIO BORG:  Anzi għandhom iktar għax il-flus se jmorru fil-kaxxa ta' Malta.  Hekk jonqos li ma jistgħux!

  ONOR. RODERICK GALDES:  Għalhekk qed nistaqsu x'hemm warajhom!

  ONOR. TONIO BORG:  Imma inti għamilt asserzjoni differenti, Onor. Galdes.  Għedt li l-ewwel il-gvern iddeċieda li lil “dak” nagħtuh u  lil “dak” ma nagħtuhx imbagħad speċi għamilna taparsi eżerċizzju u ngħidu:  Mela biex jidħlu dawk, irridu nagħmlu dawn il-kriterji!  Mhux hekk ġara.  Li ġara fil-fatt kien li saru l-kriterji, il-kriterji kienu li jekk nistgħu nestendu pulzier, ma nestendux żewġ pulzieri imbagħad kien hemm ċerti areas, ftit ħafna, fejn il-gvern deherlu - għal diversi raġunijiet ...  

  ONOR. RODERICK GALDES:  38% qed ngħidu.

  ONOR. TONIO BORG:   Kif fhimtek jien, forsi fhimtek ħażin.  Jien fhimtek li għedt li l-gvern l-ewwel għażel il-proprjeta` imbagħad saru l-kriterji.  Le, mhux hekk sar.

  ONOR. AUSTIN GATT:  Sur President, ikolli bilfors nerġa' niġbed l-attenzjoni li hawnhekk qed nippruvaw nagħmlu diskussjoni li mhux prassi li nagħmlu hawnhekk.  Jekk nippruvaw nantiċipaw diskussjoni li postha hija tal-plenarja, jekk hemm pożizzjoni li ma jaqblux in-naħa l-oħra - għadni ma fhimtx li din hi l-pożizzjoni - mal-kriterji li ntużaw, jekk hemm argument li dawk il-kriterji misshom kienu affarijiet oħra, jekk hemm il-pożizzjoni li ma missu sar xejn, hija pożizzjoni li għandha tiġi diskussa u riflessa f’diskussjoni fil-plenarja.

Hawnhekk għandna talba speċifika quddiem dan il-kumitat u dan il-kumitat għandu biss funzjoni magħmula mil-liġi mhux milli nivvintaw aħna.  Aħna rridu napprovaw tibdil fil-konfini tal-pjan struttuali, niente piu, niente meno.  M’iniex qed ngħid li neskludi jiena li jkun hemm xi korp ieħor li jagħmel investigazzjoni fuq l-allegazzjoni li għamel l-Onor. Galdes, pero` mhux f’dan il-kumitat.  Jekk hawn xi ħadd li jrid jiddiskuti x'inhuma l-kriterji tajbin ta' planning, jista' jkun hawn bodies oħra li jagħmluha, anke ta' dan il-parlament, pero' mhux f’dan il-kumitat.

Dan il-kumitat, bid-Development Planning Act, għandu funzjoni waħda u cioe` li qabel ma jmur fil-plenarja hemm possibbilta` li jsir qbil fuq id-dokument preżentat u jekk isir il-qbil, allura tevita d-diskussjoni fil-plenarja.  Il-bqija, m'għandu funzjoni ta' xejn, la funzjoni investigattiva, la funzjoni ġudizzjonali u lanqas funzjoni reviżorja.  Jiġifieri ħa nieħu l-estrem jien.  L-estrem huwa li jekk illum irridu nibqgħu ngħidu lkoll f'daqqa:  Dan hu eżerċizzju tajjeb, il-konfini rajnihom u naqblu.  Mela jieqaf hawn.  Daqskemm għandna poteri ngħidu:  Aħna niġu ma nagħtux kas l-ebda konsiderazzjoni ta' xejn u ma' dak li jipproponu hawnhekk irridu nżidu din l-art, inżidu l-oħra, inżidu l-oħra u nżidu l-oħra.  Nistgħu ndaħħlu mitt elf oħra.  

Jiġifieri jiena nitlob li din id-diskussjoni tkun regolata f'dan l-ambitu għax inkella ma nispiċċaw qatt.  Fil-fatt - u nagħlaq b'din - jekk m'aħniex se nimxu fit-termini tal-poteri mogħtija mid-Development Planning Act u mhux mill-parlament, u nirrestrinġu ruħna għal dik il-funzjoni, allura qed nesorbitaw mill-poteri mogħtija lilna. 

  ONOR. RODERICK GALDES:  Imma jibqa' il-fatt li biex naslu għad-deċiżjoni jekk naqblux fuq dan id-dokument jew le, xtaqna aktar informazzjoni dwar dan il-proċess.  Jiena għadni kemm għamilt mistoqsija, u hawnhekk għandna l-esperti tal-MEPA u nittama li jagħtuna l-informazzjoni, u qed nitlobhom biex jagħtuna spjega dettaljata ta' kif waslu għall-figura ta' 2.4%.  Jekk hemm bżonn anke jressqu l-workings fuq il-Mejda.  Jista' jkollna l-workings?

  THE CHAIRMAN:  Jiena ma nsib l-ebda diffikulta li tkun impoġġija din l-informazjzoni -  ma nafx jekk l-uffiċjali għandhomx - imma naħseb li apparti l-kwestjoni li wieħed jgħodd, sommarja, id-dokument fih innifsu ppreżentat quddiem il-Kamra ma jgħidx  “dawn” l-artijiet imma jimmeppja l-artijiet.  Mela wieħed, anke jekk m'għandux tabella sommarja ta' dan il-parcel magħdud ma' “dan”, magħdud ma' “dan”, magħdud ma' “dan”, huwa dokument pubbliku u wieħed jista' jasal biex effettivament jaħdem il-persentaġġ separat mill-kompjutazzjoni li tagħmel il-MEPA.  Dan id-dokument huwa pubbliku.  Hawnhekk ma ġiex ippreżentat bħala il-parcel ta' Ġakki fuq ir-riħ ta' Peppi, fuq ir-riħ ta' Ġanna, imma dan id-dokument huwa ċar għal-liema artijiet qed jitkellem u ovvjament wieħed jista' jaħdem l-areas li hemm.

Issa jekk wieħed qed jitlob bħala informazzjoni kif ħarġu t-2.3%, m'għandi l-ebda diffikulta li l-MEPA tpoġġi dan id-dokument sommarju ta' l-additions imma ma tagħmel l-ebda differenza għad-deċiżjoni li jrid jieħu dan il-kumitat.

  ONOR. TONIO BORG:  Mr Chairman, billi kellna ftit diskussjoni ġenerali ma waqgħetx id-dinja imma issa rridu nibdew niffokaw ftit.  Mar-riżoluzzjoni hawn il-pjanti, jiġifieri mhux sempliċement qed niddiskutu l-kriterji.  M'huwiex ix-xogħol ta' dan il-kumitat li jiddiskuti l-kriterji.  Ix-xogħol tal-kumitat huwa li naqbad Ħ'Attard jien u ngħid:  Isma', hawnhekk jidher li kollox sew, mela napprovaha.  Jew inkella ngħid:  Mhux kollox sew, qed tistona “din” jew għax daħlet jew għax ma daħlitx.   U dak li jkun jagħti spjegazzjoni għaliex dik daħlet jew ma daħlitx.  Jiena naħseb li dan hu l-eżerċizzju li għandu jsir, kemm fejn il-Membri ta' dan il-kumitat jidhrilhom li xi ħaġa li ġiet inkluża ma kellhiex tiġi nkluża jew inkella bil-maqlub, li xi ħaġa kellha tiġi nkluża u ma ġietx inkluża.  U kulħadd jista' jagħmel raġunament imbagħad għaliex għandha tidħol jew għaliex m'għandhiex tidħol.  Waħda mir-raġunijiet tista' tkun dik li semma' l-Onor. Buhagiar.  Jgħid:  Isma', hawn nies li ma applikawx, li jaqgħu taħt il-kriterji tal-Kabinett u jien jidhirli li f'din il-pjanta partikolari issa, għandha tidħol.  

U jiena ngħidlu li ma naqbilx għax jidhirli li min japplika biss - u hemm raġunijiet għaliex għax dan huwa proċess ...  Dawn marru n-nies fil-lokalita`, għax kif qal il-Ministru mhux fuq il-boundaries biss imma fuq kollox, fuq zoning, fuq traffiku, fuq kollox jiddiskutu u  ħarġu l-avviżi fil-gazzetti.  Allura għalfejn noqogħdu nagħmlu dan l-proċess li beda fl-1992?  Qabel il-Ministru kien jaqbad - taħt kull gvern qed ngħid, hekk kienet is-sistema qabel l-1992 - u jiddeċiedi fejn jieqaf l-iżvilupp u fejn ma jieqafx l-iżvilupp. Imbagħad għamilna proċess.  Issa wara li għamilna proċess min raqad ...  Issa anke jekk tkun imsiefer.  Jekk tkun imsiefer ma tħallix min jieħu ħsieb il-proprjeta` tiegħek?  U dan kien proċess li dam is-snin jiġifieri mhux sar f'ġimgħa.  Imma allura dak huwa kriterju.  Jista' jkun li l-Onor. Buhagiar ma jaqbilx miegħi u jgħid:  Le, anke min ma applikax, jekk jaqa' fil-kriterju għandu jidħol ukoll. Imma dik imbagħad niġu mhux niddiskutuha fl-ajru hekk, imma b'riferenza għal pjanti partikolari.  Għax dwar uħud minnhom m'hawn kontroversja ta' xejn; L-Imdina ma applika ħadd u m'hemm l-ebda proposta.  Il-Belt ma applika ħadd u ma hemm l-ebda proposta.  Allaħares applikaw imma m'hemmx!  Jiena naf xi jfettillu dak li jkun!  Jiena rajt ċerti każijiet li skantajt bihom.  F'waħda mill-pjanti li rajt naħseb li mhux is-Siġġiewi jidħol fiha, f'dik biss, imma nzertaw li fl-Imdina u l-Belt m'hemmx.  Jekk ma nagħmlux hekk ma naslu qatt, iktar u iktar meta nafu - sakemm ma jsirx xi miraklu straordinarju - li se jkollna diskussjoni fil-plenarja fuq dawn il-pjanti.  Ma jfissirx li allura b’daqshekk m’għandux ikun hawn diskussjoni għax għandu jkollna ċerta diskussjoni.  Imma li rrid ngħid hu:  Mhux aħjar wieħed jgħid li fuq “dan” ir-raħal partikolari, fuq “din” il-lokalita` partikolari għandi “din” id-diffikulta jiena, plus or minus.

  ONOR. AUSTIN GATT:  Forsi issa hemm xaqq ta’ dawl.  Meta l-Onor. Borg qal li jissuspetta li se mmorru fil-plenarju ad ogni caso, l-Onor. Buhagiar u l-Onor. Gatt it-tnejn speċi qalu iva.  Jien biex ngħaqqad ftit ma’ dak li kien qed jistaqsi l-Onor. Galdes, naħseb li ħadd m’għandu oġġezzjoni, u ċertament la l-MEPA u żgur li mhux il-gvern, li jekk hemm domandi ta’ informazzjoni, ta’ data gathering eċċ., nissuġġerixxi li tagħmlu lista ta’ data li għandkom bżonn, eċċ., biex tinġabar.  Għax ħafna drabi għalxejn toqgħod tistaqsi hawnhekk speċjalment dawn l-affarijiet.  Jiġifieri l-Onor. Galdes qal:  Kif ġiet ikkalkulata t-2.4%?  Hemm probabbilment sistema teknika kif ġiet ikkalkulata, min hu tekniku li jagħmilha, jirrispondiha.  Jiġifieri punti ta’ informazzjoni naħseb iktar ikun effiċjenti li wieħed jaqbad u jagħmel domandi bil-miktub u nġibuhom a konjitu tal-Kamra qabel ma ssir id-diskussjoni. Pero` jekk ġejja l-pożizzjoni sempliċi:  Isma’ se nagħmlu diskussjoni hawnhekk pero’ se mmorru fil-Kamra in ogni caso, naħseb ejjew inkunu naqra effiċjenti lkoll.

  THE CHAIRMAN:  Jiena li se nitlob huwa li n-naħa ta’ l-oppożizzjoni tagħmel lista tal-mistoqsijiet ħalli mbagħad nipproċedu biex nibdew niddiskutu.  Jien qed nifhem li l-oppożizzjoni qalu li għandhom xi mistoqsijiet.  Nitlob lin-naħa ta’ l-oppożizzjoni tagħmel il-mistoqsijiet ħalli mbagħad nipproċedu biex immorru speċifikament fuq dak li f’dan il-kumitat hu mitlub li jagħmel, jiġifieri jiddiskuti r-riżoluzzjoni bil-proposti ta’ x’għandu jidħol fir-reviżjoni parzjali ta’ pjan ta’ struttura.

Se nagħti ammont ta’ żmien biex l-oppożizzjoni tagħmel il-mistoqsijiet tagħha, anke jekk l-oppożizzjoni għandha xi mistoqsijiet oħrajn tekniċi, tagħmilhom imma ma jistax ikun li nieħdu l-ħin tal-kumitat biex nitkellmu fuq it-teorija.  Hawnhekk m’għandniex it-teorija, hawnhekk għandna riżoluzzjoni mqiegħda min-naħa tal-gvern għad-diskussjoni tal-kumitat.

  ONOR. CHARLES BUHAGIAR:  Aħna nieħdu żmien li għandna bżonn, jiġifieri mhux se noqogħdu nillimitaw ruħna biż-żmien safejn naf jien, ma naħsibx li huwa l-każ f’dan il-punt.

  ONOR. TONIO BORG:  Iż-żmien biex jagħmel dawn id-domandi ħalli jġib ir-risposta.

  ONOR. CHARLES BUHAGIAR:  Jiena m’għandix problema magħha dik.  Ħa nirrepeti biss l-istess domanda  li għamel għall-MEPA iktar milli għaċ-chairman.  Li għandna bżonn huma l-workings raħal raħal ta’ kemm żdiedu l-isquare meterage f’kull raħal ta’ l-extensions li ngħataw f’kull raħal.  
Biex nirrispondi lill-Ministru Gatt il-punt huwa dan.  Aħna se naraw l-extensions skond kriterji li stabbilixxa l-Kabinett.  L-ewwel ħaġa li rridu nagħmlu biex nifhmu x’qed nitħaddtu, huwa li nifhmu l-kriterji.  Issa jekk mhux qed nifhmu jew xi ħadd ma jispjegalniex il-kriterju – din ġej għaliha u se naraw kriterju kriterju ħalli naraw li għallinqas qegħdin nifhmu l-istess ħaġa għax forsi l-Kabinett ried jifhimha mod u aħna forsi ma fehmihiex tajjeb biżżejjed.  Jiġifieri dan se naslu issa biex nitkellmu dwar il-kriterji.  Bilfors irridu nagħmluha din.  Ma tistax titkellem fuq dawn jekk ma tafx il-kriterji eżattament x’inhuma.  Issa jien qrajthom kemm-il darba l-kriterji pero` naħseb li xorta waħda għandu jkun hemm spjegazzjoni min-naħa tal-gvern dwar dawn il-kriterji.

  THE CHAIRMAN:  Naħseb li l-proċess huwa bil-kontra.  Hawnhekk hawn riżoluzzjoni li tipproponi lill-Kamra x’għandu jiżdied fir-reviżjoni ta’ pjan ta’ struttura, jekk xejn kull Membru ta’ dan il-kumitat issa jkollu ċ-ċans li jistaqsi:  Imma dan il-parcel li huwa indikat, jista’ jiġi spjegat abbażi ta’ liema kriterju?  Dak huwa l-proċess.  Dik hija r-riżoluzzjoni li għandna quddiem dan il-Kumitat.

  ONOR. TONIO BORG:  Jista’ jkun li xi ħadd jargumenta li “hawnhekk” sar żball, ħejjtu barra “din”, “dan” applika, jaqa’ taħt il-kriterji tal-Kabinett u ma daħlitx.  Imma ejja nagħmluhx b’riferenza għal xi ħaġa għax inkella! Imbagħad jista’ wieħed jargumenta – f’każ partikolari imma – li saret inġustizzja għax “dan” applika, mela m’huwiex wieħed milli m’applikax, “dan” skond il-kriterji tal-Kabinett u ma daħalx.  Għax wara kollox imbagħad ħadd m’hu perfett fid-dinja.  Hawn 70 pjanta u ma naħsibx li huwa skandlu jekk xi ħadd bi żball ma daħħalx xi ħaġa li kellha tidħol!

  THE CHAIRMAN:  Skużani ħa nagħmilha ċara.  Il-gvern ma kellu l-ebda obbligu li jagħmel kriterji.  Il-gvern seta’ ġie quddiem dan l-istess Kumitat bil-proposti ta’ reviżjoni kif proposti min-naħa tal-MEPA u fl-istadju ta’ dak li jġib quddiem dan il-Kumitat jgħid:  “Dan” ipproponietu l-MEPA, il-gvern jidhirlu li għandu jiġi ndirizzat “dan” il-pocket, “dan” il-pocket u “dan” il-pocket.  M’hemm xejn fil-liġi li jistabbilixxi jew li jobbliga lill-gvern effettivament jagħmel kriterji jew le.  Il-gvern seta’ u dan il-Parlament għandu l-poter li r-reviżjoni ta’ pjan ta’ struttura jagħmilha b’deċiżjoni tiegħu mhux abbażi ta’ xi kriterji.  Il-gvern ried jistabbilixxi kriterji biex id-deċiżjonijiet tal-MEPA jkunu konsistenti aktar mill-proċess li kienet diġa` għamlet u t-tieni, stabbilixxa kriterji biex dawk il-kriterji jkunu pubbliċi u jkun hemm kjarezza dwar abbażi ta’ xiex wieħed qiegħed jiddeċiedi.  Il-gvern seta’ ġie hawnhekk illum bir-reviżjoni mitluba min-naħa tal-MEPA u qal li dik ir-reviżjoni m’hijiex suffiċjenti u aħna bħala gvern qegħdin nitolbu li tiżdied “din”, tiżdied “din” u tiżdied “din”.  Qed ngħid dan biex inkunu ċari u nifhmu x’inhi l-proċedura u l-liġi ta’ pajjiżna.  

  ONOR. CHARLES BUHAGIAR:  Kif qed tgħid inti huwa tajjeb imma m’huwiex hekk.  Il-problema qiegħda li għandek hawn insertions li ma jaqblux mal-kriterji tal-gvern.  Din hi l-problema. 

 THE CHAIRMAN:  Mela jekk għandek dawk, ħa mmorru għalihom minflok ma titkellem b’mod ġeneriku.  

  ONOR. CHARLES BUHAGIAR:  Jiena qed ngħid li hawnhekk għandna extensions li m’humiex qegħdin mal-kriterji tal-gvern.  Hemm extensions li għamlithom il-MEPA stess permezz tal-local plans tagħha, li jiena naċċetta kif saru, għax dawn saru bi proċess ta’ ippjanar, naċċetta kif saru, pero` hemm extensions oħrajn li inti stess qiegħed tgħid li m’humiex konformi mal-kriterji tal-gvern u għamilhom il-gvern fuq proprjeta` li m’hijiex tiegħu.  Issa d-domanda tiegħi allura hija din:  Jista’ xi ħadd jagħtina lista ta’ proposti ta’ extensions li saru mill-gvern fuq art tal-privat?

  THE CHAIRMAN:  Peress li jiena ma nafx għal liema parcels qiegħed talludi …  (Interruzzjonijiet)  Skużi, jiena nista’ niddikjara li s-siti li huma mitluba mill-gvern bħala siti mmarkati bħala joint office jew lands huma talbiet li saru speċifikament min-naħa tad-dipartiment ta’ l-artijiet.  Issa, jekk hemm mistoqsijiet oħrajn, għax jiena ma nafx għal liema parcels qiegħed tirriferi, issa niġu għall-parcels partikolari u niddiskutuhom.

  ONOR. TONIO BORG:  Issa jikkoreġini l-Ministru imma naħseb li qed nifhem sew, li hemm żewġ tipi ta’ markings hawn.  Hemm dawk li huma bi stilla oranġo fejn kien hemm talba tal-land department - il-joint office huwa tal-gvern ukoll - imbagħad hemm tas-salib isfar.  Tas-salib isfar mhux neċessarjament huma tal-gvern il-proprjeta` imma li l-gvern ħass – dawn huma l-eċċezzjoni naturalment mhux ir-regola – li, per eżempju, il-Knisja kienet ħarġet plots għall-bini, kienu fl-ischeme, ġew irtirati mill-ischeme jew kien hemm xi raġuni oħra u n-nies qed isoffru ċertu hardship.  Tista’ tkun waħda minn dawn l-affarijiet, fejn kienu ilhom jgħid li mhux sew.  U l-gvern qal:  Jien for social considerations, l-area m’hijiex se tgħarraq xi zona mil-lat ambjentali li għandha bżonn protezzjoni, m’hijiex se tkerrah l-ambjent u allura f’dan il-każ partikolari se nagħmel eċċezzjoni għal dawn il-kriterji.

Issa hija leġittima d-domanda ta’ l-oppożizzjoni jew tan-naħa tal-gvern, li tgħid:  Dawn partikolari, fejn il-gvern stess qed jgħid li dawn teknikament ma jaqgħux taħt il-kriterji.  Jista’ jkolli spjegazzjoni waħda waħda tagħhom dawn?  Why not?  Imma issa qegħdin nitkellmu iktar mil-lat prattiku, jiġifieri qegħdin nitkellmu fuq areas partikolari tas-slaleb sofor.  Jiġifieri mhux għax il-gvern ġie vvantaġġat biex jiġi vvantaġġjat il-gvern jew il-privat ġie vantaġġat biex jiġi vantaġġat il-privat.  Irid ikun hemm spjegazzjoni.  Dawk tas-salib isfar każ b’każ jew inkella l-każijiet li jqajmu l-Membri ta’ dan il-kumitat, x’kienet ir-raġuni li din daħlet minkejja li teknikament ma kenitx taqa’ fil-kriterji tal-Kabinett?

  ONOR. CHARLES BUHAGIAR:  Forsi domanda jew informazzjoni lill-MEPA raħal raħal jgħidulna x’inhi l-area ta’ l-extensions li kienu proposti mmarkati bis-salib isfar, jiġifieri sites submitted by government for inclusion within the development zone u li m’humiex artijiet tal-lands u tal-joint office. 
  THE CHAIRMAN:  Effettivament m’hemmx għalfejn għax huma ndikati hawn.

  ONOR. CHARLES BUHAGIAR: Imma m’għandniex l-areas.  

  THE CHAIRMAN:  Inti qed tgħid square meterage.  M’għandix diffikulta.  F’isem il-Kamra nagħmel talba lill-MEPA tissottometti l-area f’termini ta’ metri kwadri tas-siti indikati fid-dokument bħala sites submitted by government for inclusion within the development zone kemm huma fit-totalita` tagħhom hu kemm huma fil-paġni relattivi separati għal dan id-dokument raħal raħal. 

  ONOR. RODERICK GALDES:  Xtaqt inqajjem punt anke li ssemma dan l-aħħar.  Milli jidher il-pjani lokali identifikaw numru ta’ artijiet għal skop industrijali li kellhom ikunu estiżi fl-iskema ta’ l-iżvilupp.  Issa apparentement dawn ma daħlux F’dan il-proċess.  Dan ifisser li se jitħallew barra?  Jew inkella se ssir xi reviżjoni parzjali forsi fix-xhur li ġejjin?

  THE CHAIRMAN:  Ma fhimtx il-mistoqsija.  X’jiġifieri?  Dan il-parlament diġa` għamel reviżjoni parzjali ta’ pjan ta’ struttura meta ġab a konjizzjoni ta’ dan il-Parlament numru ta’ siti, jekk m’iniex sejjer żball sitta jew tmienja fejn huma a proviżjoni ta’ artijiet għall-SMEs.   

 ONOR. RODERICK GALDES:  Li qed nirriferi jiena, forsi anke l-esperti tal-MEPA jindikawlna, jeżistu artijiet li ġew identifikati fid-draft public consultation local planning ta’ mixed uses, warehousing, industrial, li ma ġewx inkorporati f’dan il-proċess.  X’se jiġri minnhom dawn?  Forsi nitlob mistoqsija.  

  PERIT FRANS MALLIA:  Naħseb qed tirriferi għal settlement, areas of containment u affarijiet bħal dawn.  Dawk qed jiġu ndirizzati fil-proċess tal-pjanti lokali li qed jiġu approvati.

  ONOR. RODERICK GALDES: Jiġifieri se jkun hemm proċess ieħor ta’ razzjonalizzazzjoni mal-pjani lokali issa?  

  PERIT FRANS MALLIA:  Mhux razzjonalizzazzjoni tal-linja.  
  ONOR. RODERICK GALDES:  Dawn huma estenzjoni għall-konfini.

  THE CHAIRMAN:  Le, m’humiex konfini.  Għal-liema qed tirriferi?  Onor. Galdes, dan il-Parlament jiddiskuti fejn għandu linji ta’ żvilupp li jinbidlu mill-pjan ta’ struttura mhux jiddiskuti policies li huma fil-pjan lokali ħalli nagħmlu distinzjoni ċara.  Hemm differenza bejn policy fi pjan lokali li tindirizza kif il-MEPA għandha tadegwa ruħha … Ħa nagħti eżempju.  Jekk għandek pjan lokali li jindirizza l-irziezet tal-majjali, ma jfissirx li kull razzett tal-majjal li għandek illum, trid issa tagħmillu delineazzjoni tal-linja ta’ l-iżvilupp madwaru.  Dik hija policy indirizzata fi pjan lokali, m’huwiex tibdil fil-konfini ta’ l-iżvilupp.

  PERIT FRANS MALLIA:  Naħseb naf għal xiex qed jirriferi l-Onor. Galdes.  Dan kien hemm artijiet li jew forsi kienu proposti mill-iskema ta’ l-iżvilupp jew affarijiet bħal dawn.  Illum il-ġurnata, anke permezz ta’ emenda li kienet saret f’żewġ policies ta’ l-istructure plan, b’mod speċifiku l-IND6, il-pjan lokali għandu l-fakulta’ li dawk l-artijiet jikkontenihom, pero` ma tkunx l-istess tip ta’ delineazzjoni li tiġi applikata għall-konfini l-linja l-ħamra, biex niftehmu, ta’ l-iżvilupp.   Jiġifieri dawk l-artijiet li naħseb għandek f’moħħok can be taken on board il-proċess tal-pjan lokali mingħajr ma tinvoka l-proċess tal-pjan ta’ struttura.

  ONOR. RODERICK GALDES:  Li ma nistax nifhem għalfejn allura se jkun hemm qisu proċess differenti għalihom dawn.  Ġaladarba huma estenzjonijiet ukoll għandhom …

  THE CHAIRMAN: M’huwiex proċess ieħor, huwa proċess wieħed indirizzat bil-pjani lokali imma d-differenza hija li dawn biex tindirizzahom, m’għandekx għalfejn tagħmel delineazzjoni tal-konfini ta’ l-iżvilupp imma sempliċement ikollok policy fil-pjan  lokali li tindirizza dik l-attivita`.  Daqshekk.  M’għandekx għalfejn tagħmel delineazzjoni tal-konfini ta’ l-iżvilupp.

  ONOR. CHARLES BUHAGIAR:  Biex nifhem anke jien fuq dak li qed jgħid l-Onor. Galdes, il-linja ta’ l-extension ta’ l-ischemes  tapplika biss għall-housing?

  PERIT FRANS MALLIA:  Għar-residential.

  ONOR. CHARLES BUHAGIAR:  Jiġifieri din tapplika għall-commercial, għall-industrial, għal kollox.

 THE CHAIRMAN:  Dażgur li huwa hekk.  Ħalli nagħti eżempju.  Għandek konfini ta’ l-iżvilupp li huma madwar industrial estates.  Allaħares kellna l-konfini ta’ l-iżvilupp li jiddelinejaw biss l-attivita` residenzjali!
 ONOR. CHARLES BUHAGIAR:  L-extensions li qed ikunu proposti huma biss f’areas residenzjali?

 THE CHAIRMAN:  Le, infatti anke meta l-Parlament jaqbel fuq dak li jkun inkluż, il-MEPA trid tagħti definizzjoni ta’ zoning ta’ x’se jkun, x’height limitation u x’densita` irid ikun hemm.  Dan il-Parlament jiddeċiedi biss il-konfini ta’ l-iżvilupp.

  ONOR. CHARLES BUHAGIAR:  Jiġifieri l-Parlament se jiddeċiedi l-konfini ta’ l-iżvilupp imbagħad through il-proċess tal-pjan lokali, għandi nifhem, se jsir iz-zoning, height limitation u dan kollu.

 THE CHAIRMAN:  Kif kien sar, biex inkunu ċari, fit-temporary provision schemes.  Hemmhekk kien hemm delineazzjoni tal-konfini ta’ l-iżvilupp, matul iż-żmien il-planning authority u l-MEPA mbagħad fejn ma kienx hemm definizzjoni ddefinew imma m’huwiex dan il-Parlament li jiddeċiedi d-definizzjoni.  Il-Parlament jiddeċiedi biss il-konfini ta’ l-iżvilupp.

  ONOR. CHARLES BUHAGIAR:  Jiġifieri meta jgħaddi dan il-proċess u dawn l-extensions jiġu ppreżentati lill-MEPA, imbagħad il-MEPA trid tagħmel proċess ieħor through the local plan fejn tagħmel zoning, u tara x’se jsir bihom u dan kollu.  Qed nifhem tajjeb?

  THE CHAIRMAN:  Mhux neċessarjament li jkun fil-konfini, ħa ngħid hekk, tal-pjan ta’ struttura maqbul.  It is an ongoing process, kif ġara fil-każ tad-definizzjoni taz-zoning wara li dan il-Parlament iddeċieda it-temporary provision schemes.
  ONOR. CHARLES BUHAGIAR:  Imma safejn naf jien iz-zoning il-pjan lokali identifikah.  Jien żbaljat jew le?  

  THE CHAIRMAN:  Iva, imma l-pjan lokali mhux neċessarjament li fl-għeluq tiegħu ikun ta definizzjoni fuq kollox.  Ħa nagħtik eżempju li qed jiġini f'moħħi bħalissa.  Jekk naqbdu l-Imsida, li qiegħda quddiemna hawnhekk.  Hawn żona li fin-north harbour local plan hija ndirizzata bħala employment note u fuqha kulma hemm, hemm policy li tgħidlek li eventwalment il-MEPA tagħmel development brief fuq dak.  Mela allura l-pjan lokali jkun ta d-direzzjoni imma mhux neċessarjament id-definizzjoni kollha.  Il-pjan lokali m'huwiex cast in stone fuq kollox imma jkun ta direzzjoni.

Jaħasra jien dan il-proċess kollu qed nieħdu - forsi qed nagħmel żball - for granted li l-Onor. Buhagiar huwa konxju tiegħu.  (Interruzzjonijiet)  Imma Onorevoli, dawn huma l-proċeduri normali mhux daqstant ta' dan il-Parlament imma fil-professjoni  huma normali.  

  ONOR. CHARLES BUHAGIAR: Għalija huma normali imma forsi għal-layman li qed jismagħna m'humiex.

Punt ieħor li xtaqt nistaqsi allura la qed nitħaddtu b'dan il-mod, ir-rural settlements, category 1, 2 u 3, m'humiex qegħdin indaħħlin hawnhekk, allavolja huma scheme extensions.

  THE CHAIRMAN: Le, għax m'humiex konfini ta' żvilupp.  Hija policy li hemm fil-pjan lokali li qed tindirizza.  Allaħares għaliex allura jkun ifisser li l-pjan lokali jindirizza biss dak li hemm fil-konfini ta' l-iżvilupp li m'huwiex l-ispirtu la ta' dan il-pjan ta' struttura u lanqas tal-pjan lokali. Għax kieku l-pjan lokali jillimita ruħu biss għall-attivita` li jkun hemm fil-konfini ta' l-iżvilupp, kieku jkun naħseb nofs jew terz ta' dak li hu pjan lokali.

  ONOR. CHARLES BUHAGIAR: Jiena naf x'qed tgħid għaliex hija l-professjoni tiegħi pero` għal min forsi huwa layman aħjar nispjegaw.  Għalkemm aħna qed ngħidu li se ngħalqu l-boundaries ta' l-iżvilupp, effettivament fir-rural settlements, il-hamlets  category 1, 2, u 3 ċertu żvilupp ODZ se jibqa' permess li jsir, skond il-kriterji tagħhom.

  THE CHAIRMAN:  Le, skond l-ispirtu kollu tal-pjan ta' struttura viġenti f'dan il-pajjiż.  Il-pjan ta' struttura viġenti f'dan il-pajjiż ma jitkellimx u jindirizza biss l-attivita` li hemm fil-konfini ta' l-iżvilupp, imma l-pjan ta' struttura jindirizza l-attivita` u l-iżvilupp kollu f'dan il-pajjiż mhux biss l-iżvilupp li jsir fil-konfini ta' l-iżvilupp.  Tant hu hekk li waħda mill-policies l-iktar importanti li hemm fil-pjan ta' struttura hija l-policy set 12 li permezz tagħha min irid jagħmel żvilupp barra l-konfini ta' l-iżvilupp, irid jiġġustifika abbażi tal-kumplament ta' l-ispirtu tal-pjan ta' struttura biex jiġġustifika li hemmhekk jagħmel l-iżvilupp.  U dik l-attivita` li diġa` teżisti fl-art ta' Malta u Għawdex 'il barra mill-konfini ta' l-iżvilupp, il-pjan ta' struttura wkoll jindirizzaha.  Il-pjan ta' struttura ma jillimitax ruħu biss għall-konfini ta' l-iżvilupp.  Tajjeb li nagħmlu dan ċar Onor. Buhagiar, għax kultant, inkluż meta taqra ċerti affarijiet fil-media, bħall-artiklu partikolari li kien hemm f"The Times" il-Ħamis jew il-Ġimgħa, fejn ġurnalist partikolari kiteb li żvilupp partikolari li ngħata permess barra z-zona ta' l-iżvilupp assuma li b'dak il-permess allura ngħatat linja ta' żvilupp madwar dak il-proċess. Il-permessi li joħorġu barra z-zona ta' l-iżvilupp joħorġu mill-MEPA imma m'humiex permessi li jekk huma barra z-zona ta' l-iżvilupp issir madwarhom linja ta' żvilupp.

  ONOR. RODERICK GALDES:  Fuq dan il-punt li xtaqt nenfasizza.  Jiena kont qed nirriferi għall-artijiet li huma barra mill-konfini ta' żvilupp, li m'humiex qegħdin within scheme.  Għax jien nimmaġina li fost dawn l-artijiet hemm li huma għal skopijiet industrijali hux hekk?  Jew għar-residenzjali biss?

  THE CHAIRMAN:  Jista' jkun hemm ukoll għal skopijiet industrijali, jista' jkun hemm.

  ONOR. RODERICK GALDES:  Allura għalfejn dawk l-artijiet li hemm identifikati fil-local plan boundaries ma ġewx inkorporati ma' dan il-proċess ukoll?

  THE CHAIRMAN:  Għax m'għandekx għalfejn.  Ħa nsemmi l-istess eżempju li semma l-Onor. Buhagiar.  Jekk għandek ir-rural settlements jew attivitajiet li matul iż-żmien ingħataw permess f'dan il-pajjiż, m'għandekx neċessarjament il-ħtieġa li inti tagħmel linja ta'  żvilupp madwar l-attivitajiet kollha.  Allaħares kellna mmorru f'eżerċizzju bħal dak!  Il-konfini ta' l-iżvilupp jiddelinejaw il-main mass ta' l-attivita' fejn issib imma ma jfissirx li l-ebda attivita` ma tista' issir barra dik il-massa.

  ONOR. RODERICK GALDES:  Nerġa' nqajjem dan il-punt.  Dawn huma artijiet li m'humiex mibnija qed ngħidlek mhux forsi kienu nbnew fis-snin tmenin u llum qed ngħidu li għandhom jiġu estiżi.  Dawn huma artijiet li qed jistennew li jidħlu fl-iskema ta' l-iżvilupp biex jiġu utilizzati bħala warehousing, bħala commercial, bħala industrial u purament tħallew barra.  Anzi hemm artijiet oħrajn ukoll li fost il-proċess kollu kienu identifikati fil-proċess tal-pjani lokali li tħallew barra.  Ara mbagħad per eżempju Għawdex daħlu.  Dik li ma nistax nifhem jien.

  THE CHAIRMAN:  Le, le, oqgħod attent, Onor. Galdes.  Ma jfissirx li għax m’intix tarahom hawnhekk m'humiex inklużi.  Għalhekk ukoll dan id-dokument fih innifsu jispjegalek.  Were relevant, reference should be made to the corresponding local plan.  Wieħed ma jridx jara dan id-dokument li għandna quddiemna distakkat mill-pjan lokali u hawn ċerti kjarezzi li saru f'dan id-dokument li diġa` kienu ndikati fil-pjan lokali ...  Ħa nagħtik eżempju jew tnejn.

In-North West Local Plan; l-area tal-Fekruna u n-naħa l-oħra.  Diġa` kien hemm definizzjoni fil-pjan lokali li hemmhekk żvilupp ma jsirx.  Mhux dan id-dokument qed jagħtih imma huwa dejjem assunt li dan id-dokument trid issir cross reference tiegħu mal-pjan lokali u ġiet miktuba hawnhekk biex jagħmel ħajjet in-nies iktar faċli mhux għax ma kienx diġa` indikat imma kien indikat fil-pjan lokali u għax fil-media kien hemm min ħaseb li għalkemm zona jew zoni baqgħu fil-konfini ta' l-iżvilupp kien hemm min assuma li dak allura issa jista' jinbena ...  Assuma hekk għax ma rax dan id-dokument mal-pjan lokali. Jiġifieri ma jfissirx li fil-pjan lokali m'huwiex indirizzat. Dak li m'intix qed tara hawnhekk ma jfissirx li mhux indirizzat fil-pjan lokali imma dan il-Parlament m'għandux għalfejn jiddiskutih.  Ħa nagħmilha għal darb'oħra ċara ​- naħseb li qed nirrepeti ruħi - dan il-Parlament ma jiddiskutix il-pjani lokali.  Dan il-Parlament jiddiskuti biss u hu marbut bil-liġi biss biex fejn ikun hemm tibdil fil-konfini ta' l-iżvilupp, japprovah jew le.  Dan il-Parlament fil-liġi tagħna dak hu l-obbligu li għandu; m'hemm l-ebda obbligu illi pjan lokali jiddiskutih u japprovah dan il-Parlament.  Tant hu hekk - ħalli nitfgħu kollox f'diskussjoni ċara - li sa ftit taż-żmien ilu pjan lokali lanqas l-approvazzjoni ta' ministru ma kellu bżonn imma pjan lokali kienet tapprovah il-MEPA biss.  Tant hu hekk li l-pjan lokali ta' Birżebbuġa u Marsaxlokk, huwa approvat mill-MEPA - dak iż-żmien planning authority biss - għax lanqas kellu għalfejn ministru japprovah.  L-emenda saret fil-liġi biex titfa' l-obbligu lill-gvern permezz tal-ministru, mhux permezz tal-Parlament għax il-gvern m'huwiex il-Parlament, jikkonsenta jew le għal dak il-pjan lokali, fl-emendi li dan il-Parlament approva fl-2001.  Hemmhekk daħal l-obbligu tal-ministru li japprova jew le.  Dan il-Parlament ma jiddiskutix il-pjan lokali.  Issa dik hi l-liġi tagħna.  Jekk hawn xi ħadd li jrid li l-Parlament jiddiskuti l-pjani lokali jrid jiġi ġo dan il-Parlament, jagħmel emenda għal-liġi li tispeċifika l-ippjanar ta' l-iżvilupp, u dan il-Parlament jiddiskuti l-pjani lokali.  Għall-aħħar darba, dan il-kumitat u l-Parlament jiddiskuti biss fejn il-konfini ta' l-iżvilupp jinbidlu minn dak li dan il-Parlament diġa` speċifika.  (Interruzzjonijiet)  Le, oqgħod attent, Onor. Buhagiar.   Dan il-Kumitat u l-Parlament jiddiskuti biss tibdil fil-konfini ta' l-iżvilupp.  Dak tgħid il-liġi.

  ONOR. CHARLES BUHAGIAR:  Jien m’iniex se noqgħod nargumenta fuq din għax din m'hijiex diskussjoni tal-lum assolutament.

  THE CHAIRMAN:  Imma rridu noqogħdu attenti għax m'huwiex fir-remit ta' dan il-Kumitat li jiddiskuti l-pjani lokali.  

  ONOR. TONIO BORG:  Jien naħseb li kulħadd esprima l-veduti tiegħu ta' x'missu sar, ta' x'suppost li jsir, eċċ., jekk hu ġust li jsir u bl-ebda mod ma jiena qiegħed nikkritika li sar dan il-fatt, pero` issa rridu nibdew naraw kif se nipprogrammaw ix-xogħol tagħna, kemm se jieħu żmien, ħalli anke nippruvaw insibu ġranet fejn ikompli jiltaqa' dan il-Kumitat, bl-intiża pero` li issa nibdew nidħlu iktar fid-dettall.  Per eżempju, is-slaleb sofor, għax kien hemm rikjesta partikolari, tingħata spjegazzjoni għaliex “dawn”, għaliex mhux oħrajn, għaliex “dawn” partikolari, x'kien il-kriterju ta' planning fuq dawn is-slaleb sofor u affarijiet minn dawn.  Jekk hemmx xi anomaliji li wieħed malli tarahom mad-daqqa t'għajn tgħid:  “Din” għaliex hekk?  “Din” x'inhi?  “Din” tistona jew ma tistonax?  

Irridu nagħmlu dan il-programm għaliex iż-żmien jagħfas.  Kieku naf li se niftehmu ndumu kemm irridu u naturalment kollox għandu l-bidu u t-tmiem tiegħu, iktar u iktar jekk naf li se jkun hemm diskussjoni oħra din id-darba miftuħa għal 65 ruħ mill-Parlament.  U naħseb li huwa leġittimu li waqt li għandha tingħata l-liberta` raġonevoli biex wieħed jiddiskuti kollox, anke d-dettall, irridu jkollna ftit programm dwarha, anke ħalli naraw kif se niltaqgħu, kemm-il darba se niltaqgħu u kemm hemm bżonn niltaqgħu.  Jien nifhem li dan huwa eżerċizzju importanti pero` nżommu quddiem għajnejna l-iskop ukoll ir-rwol ta' dan il-Kumitat kif imfisser fid-Development Planning Act.  Naqblu, per eżempju, Mr Chairman li f'seduta oħra nibdew issa nqajmu problemi, kummenti jew osservazzjonijiet partikolari fuq il-pjanti speċifiċi.  Voldieri nista’ naqbad u ngħid:  Ħal Lija jimporta tgħidli għaliex din ma daħlitx?  Issa wħud minnhom huwa ovvju u ma daħlux għax naqblu li m'għandhomx jidħlu, pero` oħrajn jista' jkun li jiena ngħid li għandha tidħol u l-Onor. Buhagiar jgħid li le, jew bil-maqlub.  Nistgħu nimxu b'dan il-mod?

  THE CHAIRMAN: L-Onor. Buhagiar.

  ONOR. CHARLES BUHAGIAR:  Naħseb li nistgħu nagħmlu kif qed tgħid inti, pero` aħna l-idea tagħna kienet li qabel ma naslu għal dak li qed tgħid inti jkollna a good understanding tal-criteria li wasslu biex ġew identifikati ċerti artijiet u mhux oħrajn.  Issa, illum għamilna progress fis-sens li għarafna li hemm għażliet li ma sarux skond il-criteria għax għamluhom fil-local planning stage, meta għamlu l-local plans għażlu artijiet li mbagħad ġew inkorporati f'dan id-dokument, ġejna mgħarrfin li kien hemm artijiet li għażilhom il-gvern b'salib isfar li m'humiex tal-gvern imma tal-privat u ħafna drabi lanqas biss saru applikazzjonijiet għalihom u lanqas biss huma konformi mal-criteria tal-gvern u ġew inklużi wkoll, imbagħad għandek artijiet oħrajn li huma tal-Land Department u li huma konformi u tal-Joint Office u bi dritt ukoll għandhom jiġu inklużi, għaliex le, u hemm tal-privat.  S'hemmhekk qed naqblu.  

  THE CHAIRMAN:  Ippermettili ftit biex niċċara.  Jiddispjaċini imma jekk tagħmel eżerċizzju sempliċi li taqbad il-parcels indikati bis-salib isfar ma' dan id-dokument l-ieħor u tara t-talbiet li saru, nista' nikkonfermalek li fuq dawk l-artijiet kien hemm talbiet u ma kien hemm l-ebda parcel ta' art ...  (Interruzzjonijiet)  Jiena nista' ngħidlek li il-bażi tad-diskussjoni nkluż meta l-gvern indika liema artijiet ...

  ONOR. CHARLES BUHAGIAR:  Ippermettili ftit.  Dawk li huma mmarkati bis-salib isfar ma ġewx mitluba fil-proċess tal-local planning, mhux kollha, uħud minnhom.  

  THE CHAIRMAN:  Jiena m'iniex konxju ta' dan, issa fid-diskussjoni li se nagħmlu naraw każ każ.  Li naf jien huwa bil-kontra, li dawk l-artijiet li indika l-gvern bis-salib, li qal lill-MEPA li għalkemm dawn m'humiex konformi mal-kriterji, il-gvern jidhirlu li għandhom jidħlu, għax kien hemm element ta' multi-ownership fejn ifisser li kellek ħafna individwi li kienu għamlu commitments ħafna drabi fuq artijiet tal-Knisja u xtraw plot individwali għalihom u huma f'dawk il-każijiet.  Jiġifieri eventwalment nistgħu mmorru fuq ...  (Interruzzjonijiet)  Fil-kriterji stess hemm speċifikat li għandu jidħol - u dawn huma l-kriterji li tajna lill-MEPA - parcel ta' art li fuqu ma sarux talbiet biss meta hemm raġunijiet ċari ta' infrastruttura li jagħmel sens li dak il-parcel jiġi nkluż ma' parcels oħrajn anke jekk ma saritx it-talba fuqha.  Dik hija waħda mill-kriterji li ta l-gvern.  Nispera li kulħadd huwa konxju ta' x'jgħidu l-kriterji.

  ONOR. RODERICK GALDES:  L-ewwel tlabna ċerta informazzjoni aħna u fis-seduti li jmiss nimmaġina li se jkollna l-informazzjoni mitluba.  Xtaqt nitlob informazzjoni oħra dwar il-figura li ssemmiet wara li tlesta dan il-proċess ta' 2.3%, jiġifieri kien hemm dik il-0.1% differenza.  Jista' jkollna ċ-ċifri ta' kif wasaltu għal din il-figura ta' 2.3%, jiġifieri kif tnaqqset il-figura u kif wasaltu għaċ-ċifra?
  THE CHAIRMAN:  F'dan id-dokument huwa indikat. Jiġifieri l-artijiet li kienu ġew indikati fil-proċess ta' konsultazzjoni pubblika u issa ġew esklużi huma ċari u mmarkati.  Mela biex nagħmlu progress, hemm xi domandi oħrajn speċifiċi?

  ONOR. RODERICK GALDES:  Nimmaġina li l-mistoqsija li għamilt jien se tingħata risposta għaliha.

  THE CHAIRMAN:  Nitlob lill-uffiċjali tal-MEPA sabiex jagħti lista l-ewwel fuq dak li kien ħareġ fil-proċess ta' konsultazzjoni pubblika u dak li issa fid-dokument li għandu quddiemu l-Parlament huwa indikat.  Aktar mistoqsijiiet?

  ONOR. CHARLES BUHAGIAR:  Nixtieq li l-Ministru jispjega kif il-gvern wasal għal dawk il-kriterji li fil-fatt ġew imħabbra.

  THE CHAIRMAN: Il-kriterji ġew stabbiliti abbażi li l-gvern kien konxju tal-ħafna u ħafna talbiet li saru fil-proċess ta' konsultazzjoni pubblika, konxju minn dak, konxju mill-fatt li kif hemm dikjarat fl-ewwel paġna tal-kriterji stess l-art disponibbli għall-iżvilupp fil-konfini preżenti toffri diġa` biżżejjed opportunita` għall-ħtieġa definita li għandu dan il-pajjiż u allura mar għall-kriterji li jirrispondu għal dawk iż-żewġ realtajiet billi ħoloq kriterji li effettivament mhux jiftaħ l-iżvilupp kullimkien, anzi jirrestrinġi l-iżvilupp fejn jista' jsir u jekk xejn il-kriterji huma kriterji li jillimitaw fejn għandu jkun hemm l-iżvilupp.  

Bażikament jekk taqbad dokument, l-ewwel paġna hija stat ta' fatt, it-tieni paġna hija l-ħtieġa li jkun hemm ir-razzjonalizzazzjoni, mill-bqija mbagħad hemm definizzjoni ta' x'inhu pocket, il-qisien tal-pocket, kif inhu deskritt bħala pocket  imbagħad hemm numru ta' eċċezzjonijet li joħorġu mir-realta` tal-ġoprenetrija ta' dan il-pajjiż, anke bbażata fuq kif żviluppa l-ippjanar f'pajjiżna tant li hemm distinzjoni bejn il-kriterji kif għandhom ikunu addottati għal Malta u l-kriterji kif għandhom ikunu addottati għal Għawdex għax il-mod kif l-irħula ta' Malta żviluppaw jew evolvew versu l-irħula ta' Għawdex, huwa totalment differenti għax filwaqt li dak ta' Malta huwa bbażat fuq, wieħed jista' jsejjaħlu, mercury bubble system, fejn għandek ċentru qawwi żvolġut, dak ta' Għawdex għandek ċentru ħafna iżgħar bis-swaba ta' żvilupp li huma bbażati fuq ir-ridges, li huwa totalment differenti minn dak ta' kif żviluppa Malta.  U allura meta l-gvern ġie biex jagħti l-kriterji għamel ukoll differenzazzjoni bejn il-kriterji kif għandhom ikunu addottati għal Għawdex u l-kriterji kif għandhom ikunu addottati għal Malta.

Nirrepeti imma, quddiem dan il-Kumitat hawn riżoluzzjoni abbażi ta' dak li l-gvern qed jgħid li għandu jidħol wara l-interpretazzjoni ta' dawk il-kriterji kif saret mill-MEPA mhux l-identifikazzjoni ta' l-artijiet li għandhom jidħlu għax il-gvern iddeċieda x'għandu jidħol.  

Naħseb li jkun importanti li nagħmlu progress billi nistabbilixxu li f'seduta oħra li rridu nistabbilixxu l-meta u l-ħin tagħha, nibdew niddiskutu l-lokalitajiet waħda waħda ħalli naraw il-Membri ta' dan il-Kumitat fuq liema m'humiex jaqblu mar-riżoluzzjoni tal-gvern.

  ONOR. REDERICK GALDES:  Nixtieq insemmi wkoll dwar kif inutżat il-proċedura.  Il-mod, per eżempju, kif issa qegħdin ngħidu li daħħalna artijiet fil-bidu tal-proċess skond il-kriterji imbagħad uħud minnhom ġew irtirati lura.  Ġaladarba kienu daħlu skond il-kriterji, għal liema raġunijiet dawn reġgħu ttieħdu lura mill-iżvilupp?  Kien hemm raġunijiet partikolari?

  THE CHAIRMAN:  Jekk il-Membri tal-Kumitat jindikawlna fid-diskussjoni għal liema każijiet speċifiċi, ikun hemm it-tweġiba imma rridu mmorru biex minflok ma niddiskutu l-ġeneriku, immorru għall-ispeċifiku, inkella din id-diskussjoni ma tispiċċa qatt, inkella dan il-kumitat tal-Kamra jista' saħansitra jiddiskuti għalfejn matul iż-żmien l-ippjanar f'dan il-pajjiż żvolġa kif żvolġa inkluż zoni ta' żvilupp li ma jmissu ma mkien, li f'daqqa waħda b'deċiżjoni ta' Minsitru daħlu fil-konfini ta' l-iżvilupp matul is-snin.  Mhux dik il-mistoqsija li għandu quddiemu dan il-Kumitat. Il-mistoqsija li għandu quddiemu dan il-Kumitat hija:  Din il-proposta ta' riżoluzzjoni ta' x'parcels għandhom jidħlu jew le, il-Membri tal-Kumitat, liema jaqblu magħhom?  Ma' liema ma jaqblux?  Kif immorru fid-diskussjoni speċifika, dik l-informazzjoni tkun tista' tiġi u tingħata. Il-Ministru Gatt.

  ONOR. AUSTIN GATT:  Kumment qasir fuq dak li qal l-Onor. Galdes hija out of order totali t-talba għax m'huwiex parti mill-iżvilupp li huwa propost.  Li huwa barra huwa barra.  Għaliex inqata' u ma nqatax m'huwiex il-punt.  Quddiem dan il-Kumitat m'huwiex qed jiġi propost li jiġi nkluż.  Sempliċi daqshekk!

  ONOR. TONIO BORG:  Jiena għamilt proposta li tidher li l-oppożizzjoni taqbel magħha.  Nistgħu naqblu, apparti d-data, li wieħed jerġa' jara dawn u jibda jistaqsi domandi partikolari dwar affarijiet li lilu ma jdoqqulux jew inkella li jrid spjegazzjoni dwarhom?  Imma issa wara din id-diskussjoni ġenerali nibdew ngħidu:  Iva, jien nixtieq inkun naf għaliex “din” f’paġna 62, per eżempju daħlet?   Għax jien ukoll għandi xi wħud minn dawn il-kwestjonijiet, li jew ma naqbilx mal-MEPA, jew naqbel mal-MEPA.  Għax ma ninsewx li wara li sar il-consultation process imbagħad ta' xi xahrejn, minn Mejju sa Ġunju, il-MEPA ħadet ċerti deċiżjonijiet li eskludiet, oħrajn inkludiet.  Jiġifieri hawn proposti fejn il-MEPA qed tgħidilna biex tinkluduhom għalkemm, qed nifhem sew, la kienu fil-local plan u lanqas fil-kriterju tal-Kabinett.  Jiena wieħed jista’ jgħid li jrid ikun jaf għaliex.  

Nistgħu naqblu li fil-laqgħa li jmiss, li jekk jista' jkun tkun din il-ġimgħa stess, ħalli mmexxu l-affarijiet tal-Kumitat u anke fl-istess ħin inħallu kemm jista' jkun żmien biex jitqajmu dawn id-diffikultajiet li l-Membri jista' jkollhom.  Fil-fatt kont se nipproponi l-Ġimgħa filgħodu jew filgħaxija.  

  ONOR. CHARLES BUHAGIAR:  Ħalli ngħid xi ħaġa li għandha x'taqsam ma' din.  Aħna se nibdew dalwaqt nitkellmu raħal raħal.  Hu possibbli li l-MEPA tipprepara wieħed minn dawn fi skala naqra ikbar mid-daqs tiegħu għax biex tarahom dawn taqla' għajnejk?  

  THE CHAIRMAN:  Forsi li wieħed jista' jagħmel hu li jiġu proġettati hawnhekk fuq screen u wieħed ikun jista' jarahom ikbar.  

  ONOR. TONIO BORG:  Naħseb li l-idea ta' l-Onor. Buhagiar hija tajba.  L-unika diffikulta` hija li meta tkun fuq projector ġeneralment tara aħjar bħala fejn hu l-post u fejn huma l-features, pero` imbagħad il-linji sofor u l-linji orange jiġu ftit iktar diffiċli biex tarahom.  Imma naħseb li jista' wieħed jagħmel dan l-arranġament.  

  ONOR. AUSTIN GATT:  Jekk kulħadd ikollu laptop - nimmaġina li dawn qegħdin fuq CD - inkunu nistgħu nkabbru l-area li nkunu qed nitkellmu fuqha.  It would be easier.

  THE CHAIRMAN: Id-dokumenti, anke fuq il-website tal-MEPA huma PDF format, li ovvjament tista' ċċekken u tkabbar.  Jekk fil-każ naraw li sal-Ġimgħa jkun hawn ħames laptops bis-CD fornuta.  Kull Membru tal-Kamra diġa` għandu għad-dispożizzjoni tiegħu CD apparti mill-fatt li wieħed jista' jaraha fuq il-website wkoll tal-MEPA.  Jiġifieri qed niftehmu li niltaqgħu l-Ġimgħa fis-6.00 p.m. 

  ONOR. TONIO BORG:  Nistgħu nagħmluha ftit iktar kmieni u ngħidu nagħmlu sagħtejn diskussjoni, per eżempju mill-5.00 p.m. sas-7.00 p.m. biex min għandu xi impenji jilħaq jagħmilhom?

  THE CHAIRMAN:  Qed niftehmu li naġġornaw għal nhar il-Ġimgħa mill-5.00p.m. sas-7.00p.m..  

  ONOR. CHARLES BUHAGIAR:  Dawn qegħdin fuq CD, anke r-requests li saru?  

  THE CHAIRMAN:  Iva.  

  ONOR. CHARLES BUHAGIAR:  Bħala proċedura naħseb li għandna naraw x'qed ikun propost u xi ntalab fuq kull raħal.  Jiġifieri naħseb li għandna bżonn ikollna t-tnejn on CD.  

  THE CHAIRMAN:  Hawnhekk hawn is-CD bit-talbiet kollha.

  ONOR. CHARLES BUHAGIAR:  M'hemmx għalfejn ikun fuq il-laptop, nagħmluh fuq l-iscreen fil-każ.  (Interruzzjonijiet)  Biex wieħed jgħid:  Isma', għaliex “din” intalbet u ma daħlitx, per eżempju, jew għalfejn “din” daħlet?

  THE CHAIRMAN:   Mela, ikollna s-CD fuq il-laptop u jkollna wkoll projector li jkun qiegħed jipproġetta l-immaġini ħalli mbagħad wieħed ikun jista' jagħmel cross reference.  (Interruzzjonijiet) Jiena qed nifhem li se mmorru biex niltaqgħu l-Ġimgħa fil-5.00 p.m.  Jien qed nifhem li m'huwiex kompitu ta' dan il-Kumitat li jiddiskuti l-kriterji.  Dan il-Kumitat irid jara dak li qed jiġi propost jekk huwiex ġustifikat abbażi ta' l-interpretazzjoni li qed jagħti hu tal-kriterji mhux id-diskussjoni fuq il-kriterji.  Jiġifieri nhar il-Ġimgħa fil-5.00p.m. nibdew id-diskussjoni fuq il-proposti ta' l-inklużjonijiet.  

  ONOR. CHARLES BUHAGIAR:  Jien li qed ngħid huwa dan.  Aħna se naraw naqra kif il-kriterji li ġew stabbiliti mill-gvern ġew applikati f'dan il-każ.  Li qed ngħid jien huwa, anke għall-media u għal kulħadd, naraw il-kriterji u ngħidu x'inhuma imbagħad nimxu magħhom. 

  THE CHAIRMAN:  Skużani, Onor. Buhagiar, peress li l-kriterji ilhom pubbliċi għal żmien twil, ma naħsibx li għandhom għalfejn il-Membri tal-Kumitat jaqraw lil xulxin dokument li huwa pubbliku.  Id-dokument nafu liema hu, nibdew nhar il-Ġimgħa fil-5.00p.m., bil-proposti ta' l-inklużjonijiet u jsiru l-mistoqsijiet fuq dawk il-proposti għall-inklużjoni abbażi tal-kriterji.  Qegħdin niftehmu?

  ONOR. AUSTIN GATT: Ħa nipprova ninterpretaha jien.  Jekk taqbad il-mappa, l-ewwel mappa hija ta' Ħ'Attard.  Li naħseb qed jitlob l-Onor. Buhagiar huwa li l-ewwel jara x'kienu t-talbiet kollha, imbagħad jara x'ġie nkluż.  At that stage, inti għandek quddiemek il-kriterji li tgħid:  Isma', jien jidhirli li “din” kellha tidħol, għaliex ma daħlitx?  Għax forsi dik taqa' taħt criteria 2 u trid spjegazzjoni ta' dik.

  ONOR. CHARLES BUHAGIAR:  Li qed ngħid jien huwa li hemm kriterji li huma standard, jiġifieri li jkunu 3 out of 4 sites u 2 out of 3 sites u ma jkunux akbar minn 17,000 sq. metres.  Inutli li aħna nikkunsidraw site in the middle of nowhere għax awtomatikamet hija eskluża, aħna se nkunu qed induru madwar il-boundary tal-lokalita` f’dan l-eżerċizzju li se nagħmlu.  Hekk qed nifhem jien għallinqas.  

  THE CHAIRMAN:  Biex niftehmu, nhar il-Ġimgħa fil-5.00 p.m. nibdew is-site plan ta' Ħ'Attard li hija l-ewwel waħda u nimxu minn hemmhekk abbażi ta' dak li qed jiġi propost għall-inklużjoni.  Grazzi ħafna.  

